
ॐ

मङ्गलादि

श्रीः श्रीमते श्रीलक्ष्मीहयवदनपरब्रह्मणे नमः

श्रीमते रामानुजाय नमः

श्रीमते निगमान्तमहादेशिकाय नमः

श्रीमते वरदार्यमहादेशिकाय नमः

रामानुजयापात्रं ज्ञानवैराग्यभूषणम् ।

श्रीमद्वेङ्कटनाथार्यं वन्दे वेदान्तदोशकम् ॥

श्रीमान्वेङ्कटनाथार्यः कवितार्किककेसरी ।

वेदान्ताचार्यवर्योमे सन्निधत्तां सदा हृदि ॥

श्रीमल्लक्ष्मणयोगीन्द्र सिद्धान्तविजयध्वजम् ।

विश्वामित्रकुलोद्भूतं वरदार्यमहम्भजे ॥



श्रीरहस्यत्रयसारार्थसंग्रहः॥

पद्मा-नायक--पाद-पद्म-युगले पर्याय-भृङ्गात्मना

चेतो मे चिर-पक्ष-पात-विभवाद् आस्वादम् आसीदतु ।

अध्यात्म-श्रुति-दुग्ध-सिन्धु-लहरी--सञ्चार-सम्भावितैः

हंस-श्रीर् अधिगम्यते सुकृतिभिर् यत्रोल्लसद्-बुद्धिभिः ॥(5)

श्रीमद्-वरद-नाथेन

वेदान्ताचार्य-सूनुना ।

रहस्य-त्रय-सारार्थ-

सङ्ग्रहो ऽयं प्रकाश्यते ॥

सदाचार्य-कटाक्षेण शरणागतस्य

रहस्य-त्रयार्थो नित्य-भोग्य इति

सत्त्वोत्तराणां सम्प्रदायः।

रहस्य-त्रयम् इति श्रीमद्-अष्टाक्षरो द्वयं चरम-श्लोकश् च कथ्यते ।

तत्र श्रीमद्-अष्टाक्षरेण स्व-स्वरूप--पर-स्वरूपादि-विज्ञानं प्राधान्येन क्रियते ।

तेन प्रतिबुद्धस्याधिकारिणः शरणागति-मन्त्रेण शरणागत्य्-अनुष्ठान-प्रकारः प्रकाश्यते ।

अनेन मन्त्रेणानुष्ठेयस्य प्रपदनस्यापेक्षिताधिकार-नैरपेक्ष्यादीन् अर्थान्

विशदम् एव प्रकाशयन्

सर्व-पाप-मोक्षण-पूर्वक-- भगवत्-प्राप्ति-रूप-पुरुषार्थोपाय-भूतां शरणागतिं कर्तव्यत्वेन विधाय न्यस्त-भरम् अधिकारिणं निश्-शोकयति चरम-श्लोकः ॥

अत्र प्रथम-रहस्यं पद-त्रयात्मकं,

द्वितीयं तु पद-षट्क-रूपं, तृतीयं पुनर् द्वादश-पद-युक्तम् इत्य् उत्तरोत्तरं पद-द्वैगुण्यं द्रष्टव्यम् ।

अत्र त्रयाणां व्याख्येय-व्याख्यान-भावेन मिथो ऽन्वयः प्रसिध्यति ।




०१ मूलमन्त्राधिकारः


उत्कृष्टता

तत्र श्रीमद्-अष्टाक्षरस्य शेष-शेषि-सर्व-तत्त्व-कण्ठोक्त्या

‘न मन्त्रो ऽष्टाक्षरात् परः’ इत्यादि-प्रमाण-सहस्रेण चाचार्यैर् विशेषतः सङ्ग्रहः क्रियते ।

इतर-व्यापक-मन्त्राभ्याम् एतस्य मन्त्रस्य

अतिशयेनार्थ-विशेष-प्रतिपादकत्वं मन्त्रार्थ-प्रकाशनेनैव ज्ञाप्यते ।

विष्णु-गायत्र्याम् अप्य् एतन्-मन्त्राक्षरस्य प्रथमोपादानम्

एतत्-प्रभावातिशय-द्योतनार्थम्

इति मन्तव्यम् ॥



प्रणवः

अयं च मन्त्रः यदा प्रणवेन साकम् अष्टाक्षरो भवति।

तदा ऽस्य वैदिकत्वं त्रैवर्णिकाधिकारत्वं च भवति ।

यदा प्रणव-रहितत्वं

तदा तान्त्रिकत्वं सर्व-वर्णाधिकारत्वं च ।

तच् चोक्तम् -


वैदिकं ब्राह्मणानां स्याद्

राज्ञां वैदिक-तान्त्रिकम् ।

तान्त्रिकं वैश्य-शूद्राणां

सर्वेषां तान्त्रिकं तु वा ॥



इति ।

इदं वचनं प्रायिकम् -

ब्राह्मण-प्राशस्त्य-परं, शूद्राणां वैदिकानधिकार-परं च

वैश्यस्यापि वैदिके ऽप्य् अधिकारात् ।

अन्यच् चाप्य् अत्र -


न स्वरः प्रणवो ऽङ्गानि

नाप्य् अन्य-विधयस् तथा ।

स्त्रीणां तु शूद्र-जातीनां

मन्त्र-मात्रोक्तिर् इष्यते ॥



इत्यादि-वचनम् अनुसन्धेयम् ।



स्वराः

इयं चात्र स्वर-व्यवस्था -


(नमो नारायणायेत्यत्र)

षष्ठाद्ययोर् उदात्तस् स्यात्

स्वरितो ऽन्त्य-द्वितीययोः ।

प्रचयस् त्रि-चतुर्थाभ्यां

निहितं पञ्चमाक्षरम् ॥

उदात्त-स्वर ओंकारः



इति ।



अष्टाक्षरता

कथं तर्हि प्रणव-वैधुर्ये

मन्त्रस्याष्टाक्षरत्वं भवति । उच्यते -


तत्रोत्तरायणस्यादिर्

बिन्दुमान् विष्णुर् अन्ततः ।

बीजम् अष्टाक्षरस्य स्यात्

तेनाष्टाक्षरता भवेत् ॥



इति ।

इदं वचनं प्रणव-वैधुर्ये ऽप्य् अष्टाक्षरत्वम् उपपादयतीत्य् अस्यार्थः,

उपदेशाद् एवावगम्यत

इति विविच्य लिख्यते ।

यदा त्व् अयं मन्त्रः प्रणव-चतुर्थी-विधुरः



नमो नारायण

तदा प्रतिलोमानाम् अप्य् अधिकारो भवति ।(4)

दृश्यते हि -


नमो नारायणेत्युक्त्वा

श्वपाकः पुनर् आगमत् ।



इति वराह-पुराण-वचनम्।

तदा सङ्कीर्तन-मात्रत्वम् एवेति

न कश्चिद् विरोधः ।



पद-त्रयात्मकता

अयं च मन्त्रः पद-त्रयात्मक

इति श्रुतिर् एव विभज्य दर्शयति -


‘ओम् इत्य् एकाक्षरं,

नम इति द्वे अक्षरे,

नारायणायेति पञ्चाक्षराणि’



इत्य् एवम्-आदिका ।



ॐ

तत्र प्रथम-पदम् अक्षर-त्रयात्मकम् -

अकारोकार-मकार-भेदात् ।


अ

तत्र अकारस् सर्व-कारण-भूतं सर्व-रक्षकं सर्व-शेषिणं श्रियः-पतिम् आह ।


विष्णु-वाचकता

तथा हि -


समस्त-शब्द-मूलत्वाद्

अकारस्य स्वभावतः ।

समस्त-वाच्य-मूलत्वाद्

ब्रह्मणो ऽपि स्वभावतः ॥

वाच्य-वाचक-सम्बन्धस्

तयोर् अर्थात् प्रतीयते ।



इति ।

इदं वचनं

सर्व-शब्द-कारण-भूतो ऽकारस्

सर्व-वाचक-कारण-भूतं परमात्मानम् आहेति वदति ।

अकारस्य सर्व-शब्द-कारणत्वं

सर्व-वेद-मूल-भूत-प्रणव-प्रकृतित्वात् ।

श्रूयते हि


‘यो वेदादौ स्वरः प्रोक्तो

वेदान्ते च प्रतिष्ठितः (ॐकारः)।

तस्य प्रकृति(→अ)-लीनस्य (ॐकारस्य)

यः परस् (वाच्यतया) स महेश्वरः’



इति ।

अत्र प्रणव-प्रकृतिर् अकारः ।

तथा च अकार-प्रकृतिकत्वाद् अकार-विशिष्टस्य प्रणवस्य

यः परः यो वाच्यतया प्रधानः

स महेश्वरः स नारायण

इत्य् अर्थः ।

‘अकारो विष्णु-वाचकः’ इति नियमात् ।


‘अ इति भगवतो नारायणस्य प्रथमाभिधानम्

अभिदधता किं नाम मङ्गलं न कृतम्’



इति शाब्दिकैर् अभिधानाच् च ।

‘अक्षराणाम् अकारो ऽस्मि’ इति भगवद्-वचनाच् च ।

कथं तर्हि महेश्वर-शब्दः प्रयुज्यते ?

महान् ईश्वरो महेश्वर इति श्रियः-पतेर् एवाभिधानम्

इति न विरोधः ।

अत एव


‘तम् ईश्वराणां परमं महेश्वरं,

तं दैवतानां परमं च दैवतम्’



इति जगत्-कारणत्वेन सम्प्रतिपन्न-नारायण-परतया

तत्र तत्र महेश्वर-शब्दः युज्यते ॥

एवं च सति इतरेषां तन्-नाम-धारणात्

तद्-गुण-लेश-योगित्वात्,

तच्-छेषत्वाच् चेति

सर्वम् उपपन्नम् एव ।

‘अकारो वै सर्वा वाक्’

इत्य्-आदीन्य् अपि वचनानि

अकारस्य सर्व-शब्द-मूलत्वम् आहुः ।

तेन भगवतस् सर्व-कारणत्व-सिद्धिः ॥



नित्यानां कारणम्


ननु कथं नित्यानाम् ईश्वरः कारणम् ?



इत्थम् ।

अनित्यास् तावत् अनित्येच्छयोत्पन्नाः

नित्यास् तावत् अनित्येच्छया सिद्धा

इति तत्-तद्-धर्मि-ग्राहक-प्रमाणैर् एवावगम्यते। (5)

तद् उक्तम् अभियुक्तैः -


इच्छात एव तव विश्व-पदार्थ-सत्ता

नित्यं प्रियास् तव तु केचन ते हि नित्याः ।



इति । (4)

अतः ईश्वरस्य सर्व-कारणत्व-सिद्धिः ।



त्रिविध-कारणत्वम्

तच् च कारणं त्रिविधम् ।

निमित्तोपादान-सहकारि-भेदात् ।

सङ्कल्प-विशिष्ट-वेषेण निमित्तत्वम् ।

सूक्ष्म-चिदचिद्-विशिष्ट-वेषेण उपादानत्वम् ।

सहकारि-भूत-कालाद्य्-अन्तर्यामितया सहकारित्वम्

इति विभागः ।



रक्षणे

‘अव-रक्षणे’ इति धाताव्

अकार-मात्रावशेषतया व्युत्पन्नो ऽयम् अकारस्

सर्व-रक्षकं श्रियः-पतिम् आह ।

इयम् अत्र व्युत्पत्तिः

‘अव-रक्षणे’ इत्य् अस्माद् धातोर्

"अन्येभ्यो ऽपि च दृश्यत" इति क्विप्-प्रत्यये कृते

‘लोपो व्योर् वलि’ इति धातोर् वकारस्य लोपे

"कृतेर् एव पृक्तस्ये"ति प्रत्यय-वकारे च लुप्ते सति

अ इति व्यवतिष्ठते।

कृदन्तत्वेन कृत्-तद्धित-समासाश् चेति प्रातिपदिक-संज्ञायां

तादर्थ्ये विहित-चतुर्थ्य्-एक-वचने कृते

"आय" इति भवति ।




उकारेण समासः

पुनस् सुपां सुलुग् इति सुब्-लोपे कृते

अ इति (लुप्त) चतुर्थ्यन्तं

पालयितृत्व-वाचि-पदं भवति ।

दृश्यते हि -


लक्ष्म्या सह हृषीकेशो

देव्या कारुण्य-रूपया ।

रक्षकः सर्व-सिद्धान्ते

वेदान्तेषु च गीयते ॥



इत्यादि ।

तथा च सति

एतन्-मन्त्र-विवरण-रूपेण शरणागति-मन्त्रेण

श्रियः-पतित्वस्य कण्ठोक्तत्वाद्

अत्राप्य् उपयुक्त-सह-धर्मचारिणी-सम्बन्धो ज्ञातव्य इति युक्तं भवति।

अतो रक्षकत्वम् अपि भवतीत्य् उक्तम् ।



लुप्तचतुर्थी


‘ब्रह्मणे त्वा महस

ओम् इत्यात्मानं युञ्जीत’



इति प्रणव-विवरण-रूपे वाक्ये

"ब्रह्मण" इति चतुर्थ्य्-उत्पादनाद्

अत्रापि चतुर्थ्य्-उत्पादयितव्या ।

सा तु छान्दसत्वाद् अत्र लुप्तेति मन्तव्यम्

इत्य् उक्तं प्राग् एव ।

तथा तादर्थ्य-चतुर्थी वक्तव्येति

मकार-वाच्यस्य जीवस्य

अकार-वाच्य-परमात्मापेक्षया तादर्थ्यं प्रतीयते ।

अतो भगवतश् शेषित्वं सिद्धं भवति ।

तादर्थ्यम् एव शेषत्वं,

शेषत्व-प्रतिसम्बन्धी शेषीत्य् अभिधीयते ।

अत्र प्रमाणानि -


‘पतिं विश्वस्य आत्मेश्वरम्’,




‘अस्या मम च शेषं हि

विभूतिर् उभयात्मिका’



इत्य्-एवम्-आदीनि स्वयम् एवानुसन्धेयानि ।


सर्व-शेषित्वम्, एकोन-सर्व-शेषित्वम्


‘उभयाधिष्ठानं चैकं शेषित्वम्’



इत्य्-आदि च पूर्वेषां वचनम्।

अस्यार्थः -

यथा पुत्रापेक्षया माता-पित्रोर् द्वयोर् अप्य् एकं शेषित्वं,

यथा च पत्न्य्-अपेक्षया भर्तुश् शेषित्वात्,

पितुर् एव सर्व-शेषित्वं,

एवम् अस्मद्-अपेक्षया दिव्य-दम्पत्योश् शेषित्वम् एकम् एव ।(5)

परस्पर-विचारे

लक्ष्म्य्-अपेक्षया भर्तुर् भगवत एव शेषित्वम्

इति स्व-व्यतिरिक्त--सर्व-शेषित्वं भगवत एवेति सिद्धं भवति ।

लक्ष्म्यास् तु

एकोन-सर्व-शेषित्वम् उक्तम् ।

तद् उक्तम् आचार्यैः -


गुरुभ्यस् तद्-गुरुभ्यश् च

नमो-वाकम् अधीमहे ।

वृणीमहे च तत्राद्यौ

दम्पती जगतां पती ॥



इति ।

तत्र भगवच्-छास्त्रोक्तानि बहूनि प्रमाणान्य् अनुसन्धेयानि ।

तथा हि विष्वक्सेनाय भगवान् आह -


पर-व्यूहादिकान् पञ्च-

प्रकारान् आत्मनो वदन् ।

तथा लक्ष्म्याः प्रभावं च

वक्ष्ये शृणु समाहितः ॥

गुणतश् च स्वरूपेण

व्याप्तिः साधारणी मता ।

यथा मया जगद् व्याप्तं

स्वरूपेण स्वभावतः ॥

तया व्याप्तं जगत् सर्वं

नियन्त्री च तथेश्वरी ।

मया व्याप्ता यथा सा हि

तया व्याप्तो ऽहम् ईश्वरः ॥

मम तस्याश् च सेनेश

वैलक्षण्यम् इदं शृणु ।

मच्छेष-भूता सर्वेषाम्

ईश्वरी वल्लभा मम ॥

तस्याश् च जगतश् चाहम्

ईश्वरो वेद-विश्रुतः ।

अस्या मम च शेषं हि

विभूतिर् उभयात्मिका ॥

इति श्रुति-शिरस्-सिद्धं

मच्-छास्त्रेष्व् अपि मानद ।

तथा भूमिश् च नीला च

शेष-भूते मते मम ॥

यथा ऽऽत्मनां तु सर्वेषां

ज्ञानतो व्याप्तिर् इष्यते ।

स्वरूपतस् तु, न तयोर्

गुणतो व्याप्तिर् इष्यते ॥



इति ।

अस्मिन्न् एव शास्त्रे तन्त्रान्तरे लक्ष्मी-वाक्यम् -


अहन्ता ब्रह्मणस् तस्य

साऽहमस्मि सनातनी ।

आत्मा स सर्व-भूतानाम्

अहं-भूतो हरिस् स्मृतः ॥



अहन्ता सर्व-भूतानाम्

अहम् अस्मि सनातनी ।

येन भावेन भवति

वासुदेवस् सनातनः ॥


भवद्-भावात्मकं ब्रह्म

ततस् तच्-छास्त्र-गं परम् ।

भवान् नारायणो देवो

भावो लक्ष्मीर् अहं परा ॥




लक्ष्मी-नारायणाख्यं तद्

अतो ब्रह्म सनातनम् ।(5)

अहन्तया समायुक्तो (क्रान्तो)

ह्य् अहम्-अर्थः प्रसिद्ध्यति ।

अहम्-अर्थ-समुत्था च

साऽहन्ता परिकीर्तिता ॥

अन्योन्येनाविनाभावाद्

अन्योन्येन समन्वयात् ॥

तादर्थ्यं विद्धि सम्बन्धं

मम नाथस्य चोभयोः ।



इति ।

न केवलं भगवच्-छास्त्र एवैतद् उच्यते ।

इमम् अर्थं पराशरो ऽपि व्यक्तम् उक्तवान् -


नित्यैवैषा जगन्-माता

विष्णोः श्रीर् अनपायिनी ।

यथा सर्व-गतो विष्णुस्

तथैवेयं द्विजोत्तम ॥

त्वया च विष्णुना चाम्ब

जगद् व्याप्तं चराचरम् ।



इति च ।

तत्रैवम् एतत् सर्वम् अभिप्रेत्योक्तं

प्रपन्न-पारिजाते प्राक्तनाचार्यैः ।



शेषत्वस्य स्वाभाविकता

अयं च शेष-शेषि-भावः -


दास-भूतास् स्वतस् सर्वे

ह्य् आत्मानः परमात्मनः । इति स्वोज्जीवनेच्छा यदि ते

स्व-सत्तायां स्पृहा यदि ।

आत्म-दास्यं हरेः स्वाम्यं

स्वभावं च सदा स्मरेत् ॥



इति वचनात् स्वाभाविकः ।

उपाधि-निर्देशाभावाच् च ।

तथा चतुर्थ्याः शेषत्वस्यायोग-व्यवच्छेदः प्रतिपाद्यते ।

उपाधि-निर्देशाभावाच् च ।



शरीरात्म-भावः

तेन शरीरात्म-भावो ऽपि सिद्धो भवति ।


‘यस्य चेतनस्य यद् द्रव्यं शेषतैक-स्वरूपं

तत् तस्य शरीरम्’



इति भाष्यकारा निरणेषुः ।

अनेन चेतनं शरीरम् एव भवति।

ईश्वरश् शरीर्य् एव भवति।

"चेतनस् तु शरीरं, शरीरी च भवती"ति विभागो द्रष्टव्यः ।

स्वस्य भगवच्-छेषत्वे सिद्धे

स्व-सम्बन्धिनां सर्वेषां तच्-छेषत्वं

कैमुतिक-न्याय-सिद्धम्

इति विशेषेण न लिख्यते ।




उकारो नियमने

पूर्वं तावच् चतुर्थ्यायोग-व्यवच्छेदेन सिद्धं शेषत्वम्

अन्य-योग-व्यवच्छेदेन नियमयत्य् उकारः - उकारस्यावधारणार्थत्वात्।

अस्य चावधारणार्थत्वं श्रुति-प्रयोगाद् एवावगम्यते


‘तद् एवाग्निस्

तद् वायुस्

तत् सूर्यस्

तद् उ चन्द्रमाः’



इत्यादि-वाक्येषु

एवकार-स्थाने उकारस्य प्रयोगात् ।


देवतान्तरादि-वर्जनम्

अनेन देवतान्तर-वर्जनम् अपि सिद्धं भवति ।

इदं च देवतान्तर-वर्जनं तदीय-वर्जन-पर्यन्तम् एव -

तदीयानां

भगवति साम्याधिक्यादि-विप्रतिपत्ति-भूयस्त्वेन

अत्यन्त-वर्जनीयत्वात् । (4)

यथा भगवच्-छेषत्वं भागवत-शेषत्व-पर्यन्तम् उपपादयिष्यते

तद्वद् इदम् अपि देवतान्तर-वर्जनं

तदीय-वर्जन-पर्यन्तम् एव ।

अत्र च -


अनन्य-देवता-भक्ता

ये मद्-भक्त-जन-प्रियाः ।

माम् एव शरणं प्राप्तास्

ते मद्-भक्ताः प्रकीर्तिताः ॥




ब्रह्माणं शितिकण्ठं च

याश् चान्या देवतास् स्मृताः ।

प्रतिबुद्धा न सेवन्ते

यस्मात् परिमितं फलम् ॥




न चान्य-देवता-भक्तिम्

आपत्स्व् अपि समाचरेत् ।

अवैष्णव-नमस्काराद्

अवमानाच् च केशवे ॥

वैष्णवे परिवादाच् च

पतत्य् एव न संशयः ।



इत्यादीन्य् अनुस्मर्तव्यानि ।


नित्य-नैमित्तिकानुष्ठानेषु

न च नित्य-नैमित्तिकानुष्ठानेषु देवतान्तर-संसर्ग-प्रसङ्गः -

तत्रापि तद्-अन्तर्यामिणः परमात्मन एव।

प्रतर्दन-विद्या-न्यायेन सर्व-कर्म-समाराधनीयत्वात्

तासां देवतानां कञ्चुक-तुल्यत्वम् इत्य् अविरोधः ।

इदं चावश्यक-कर्तव्य-नित्य-नैमित्तिक-मात्र-विषयम्

इति नातिप्रसङ्गः ।(5) अन्यथा ‘ब्रह्म दाशा’ इत्यादि-वचनेन

सर्वेषाम् अपि नन्तव्यत्व-प्रसङ्गात् ॥

वि॰प्र॰


"ब्रह्म दाशा ब्रह्म दासा

ब्रह्मेमे कितावा उत ।

स्त्री-पुंसौ ब्रह्मणो जातौ

स्त्रियो ब्रह्मोत वा पुमान्॥"









मकारो जीवः

एवं साधारण्येन निरूपितस्य शेषत्वस्य

अश्रय-भूत-जीव-स्वरूपं

मकारेण प्रतिपाद्यते ।

स च मकारः

‘मन ज्ञाने - मन अवबोधने’ इति धाताव्

अस्मच्-छब्दे वा

‘मा माने - मस परिमाणे’ इत्य्-अत्र वा

छान्दस-प्रक्रियया लुप्त-शेषो

ज्ञान-स्वरूपं, ज्ञान-गुणकम्।

अत एव प्रत्यग्-रूपम्, अणु-परिमाणम्।

एतैर् एव हेतुभिर् देहादि-विलक्षणं, जीवात्मानम् आह ।


व्युत्पत्तिः

अत्र चैवं व्युत्पत्तिः ।

‘मन ज्ञाने’ इत्य्-अस्माद् धातोः

"उडायो?? बहुलम्" इति वा,

"अन्येभ्यो ऽपि दृश्यत" इति वा डप्-प्रत्यये

टिलोपे च कृते - म् - अ इति स्थिते

‘प्रत्ययस्य बहुलं छन्दसि’ इत्य् अ-लोपे कृते

म् - इति भवति ।

कृदन्तत्वात् प्रातिपदिक-संज्ञायां

प्रथमैक-वचने कृते, हलादि-लोपे च कृते,

म् - इत्य् एवावतिष्ठते ।

एवं ‘मन अवबोधने’ इत्यादिष्व् अपि द्रष्टव्यम् ।



स्वयम्-प्रकाशः, धर्म-भूत-ज्ञानम्

उक्तं च यामुनाचार्यैः -


देहेन्द्रिय-मनः-प्राण-

धीभ्यो ऽन्यो ऽनन्य-साधनः ।

नित्यो व्यापी प्रतिक्षेत्रम्

आत्म-भिन्नस् स्वतस् सुखी ॥



अनन्य-साधनः स्वयम्-प्रकाशः ।

अत्र चायं विभागः प्रतिपत्तव्यः ।

"अहम् अहम्" इत्य् अतीतानागत-स्वप्न-सुषुप्त्य्-आदि--साधारणं यद् ज्ञानं

तत् स्वरूप-ज्ञानम् एव ।

अत्र "सुप्तो ऽहम्", "अदृशो ऽहं" वेति

स-विशेषेणाहम्-अर्थ-ज्ञानं धर्म-भूत-ज्ञानम् ।

तेन स्वतः परतश् चात्मा स्वस्मै भासते ।(4)

स्वस्यैवात्र ज्ञातृत्वात् ।

परत एव परस्मै भासते -

पर-ज्ञानेनैव परस्य प्रकाशमानत्वात्।


‘त्वाम् अहं जानामि,

त्वं मां जानासि’



इत्य् उभयत्रापि

पर-ज्ञानेनैव परः परस्मै प्रकाशते ।



अचैत्यन्याय् अजडता

धर्म-भूत-ज्ञानं नित्य-विभूतिश् च

स्वतः परतश् च परस्मा एव भासते।

द्वयोर् ज्ञान-रूपत्वात्,

नित्य-विभूतेर्, ज्ञानस्य च स्वयम्-प्रकाशत्वात्,

स्वतो भानं स्वरूप-मात्रेण तयोस् सिध्यति ।

जीव-गत--धर्म-भूत-ज्ञानेन

नित्य-विभूतेर् नाना-विशेषण-विशिष्टायाः प्रतिभानात्

परतो ऽपि ज्ञानेन भानं सिध्यति ।

स्व-गतस्यातीत-ज्ञानस्य

कालान्तरे ज्ञानान्तरेण भानात्

तत्रापि परतो भानं,

पर-गतस्य ज्ञानस्य पर-गत-ज्ञानेन भानाच् च परतो भानम् ।



जडानि

अन्यत् सर्वं परत एव परस्मा एव भासते

प्रकृतिः काल उभयम् अपि

जीवेश्वर-गत-धर्म-भूत-ज्ञानेन परेण परयोर् एव जीवेश्वरयोर् भासत

इत्य् अर्थः ।

एतत् तु गुण-क्रियादिष्व् अद्रव्येष्व् अपि समानम्।

इत्थम् एव -

प्रकाशमानत्वं पदार्थानाम् इत्याचार्याः ॥



पक्षान्तरम्

एकदेशिनस् तु

नित्य-विभूतेर् न ज्ञानत्वम् ।


‘स्व-सत्ता-भासकं सत्त्वं,

गुण-सत्त्वाद् विलक्षणम्’



इत्य् एतद् अप्य् उज्ज्वलता-मात्रेणेत्य् आचक्षते ।

तत् तु


‘किम्-आत्मिका भगवतो व्यक्तिः ?

यदात्मको भगवान् ।

किम्-आत्मको भगवान् ? ज्ञानात्मको भगवान्’

(ततो नित्यविभूतिर् ज्ञानात्मिका।)



इति निरूपित-वाक्य-विरुद्धत्वात्,

न परिगृह्यते परैः ।

यथा-सम्प्रदायं, यथा-प्रमाणं चावगम्यताम् अधिक-निपुणैः ॥



निगमनम्

अस्यायम् अर्थः ।

आत्मा स्वतः परतश् च स्वस्मै भासमानः।

धर्म-भूत-ज्ञानं नित्य-विभूतिश् च

स्वतः परतश् च

परस्मा एव भासते ।

इतरस् सर्वं परस्मा एव भासते।

आत्मा स्वतः परतश् च परस्मै भासमानः,

परत एव परस्मै भासते ।

धर्म-भूत-ज्ञान--नित्य-विभूत्योर्

विषयित्व--तद्-अभावाभ्यां(=??) मिथो वैषम्यम् ।

नित्य-विभूतेस् स्वयम्-प्रकाशे


‘स्व-सत्ता-भासकं सत्त्वं

गुण-सत्त्वाद् विलक्षणम् ।’



इत्यादिकं प्रमाण-जातम् अनुसन्धेयम् ॥

अत्राजड-श्रुतिर् अपि -


‘किमात्मिका भगवतो व्यक्तिः ? यदात्मको भगवान् । किमात्मको भगवान्? ज्ञानात्मको भगवान्’



इति ।



व्यापी

("नित्यो व्यापी प्रतिक्षेत्रम्" →) व्यापीति सर्वाचेतनान्तः-प्रवेश-सामर्थ्यम् एवाभिधीयते ।

न तु विभुत्वम् -


‘एषो ऽणुर् आत्मा

चेतसा वेदितव्यः ।

आराग्र-मात्रो ह्य् अवरो ऽपि दृष्टः’



इत्यादि-श्रुतेः ।



पाञ्चरात्रोक्तिः

भगवच्-छास्त्रे ककारादि-मकारान्तानाम् अक्षराणां पञ्च-विंशति-तत्त्व-वाचकत्व-वचनात् ,


‘मकारं जीव-भूतं तु

शरीरे व्यापकं न्यसेत्’



इति साक्षात् कण्ठोक्त्या च

मकारस्य जीव-वाचकत्वं सिद्धम् ।



देहाद् भेदः

अनेन च प्रकृति-परिणामित्वाद् देहस्य

तद्-वैलक्षण्यम् आत्मन उक्तं भवति । अत्र च ‘मकारो जीव-वाचकः’ इत्यादिवचनान्तरम् अपि स्वयम् एवानुसन्धेयम् ॥

‘ओम् इत्यात्मानं युञ्जीत’

इत्य् अत्रोक्तात्म-शब्दः,

मकारस्य जीव-वाचकत्वे प्रमाणं परिशिष्यते ।




निगमनम्

अयम् अत्र वाक्यार्थः -


ज्ञान-स्वरूपो, ज्ञान-गुणकः, प्रत्यग्-रूपो, ऽणु-परिमाणः,

तत एव देहादि-विलक्षणश् चाहं

सर्व-कारण-भूताय सर्व-रक्षकाय।








०२ द्वयाधिकारः

श्रीमते निगमान्तमहागुरवे नमः॥

अथ द्वयाधिकारः।


प्रतिज्ञा

शरणागति-मन्त्रस्य

व्याख्या प्रारभ्यतेऽधुना ।

विश्वामित्र-कुलोद्भूत-

वरदार्येण धीमता ॥

इत्थं श्रीमद्-अष्टाक्षरेण शिक्षित-स्व-स्व-रूपस्याधिकारिणः

कर्तव्यम् उपायम्

अनुष्ठेयार्थ-प्रकाशन-मुखेन विशदी-कुर्वन्

सिद्धोपाय-भूतस्य भगवत उपायोपेयावस्थयोः

उपयुक्त-विशेषण-भूत-- सह-धर्म-चारिणी-सम्बन्धम् अपि प्रख्यापयन् शरणागति-मन्त्रः

मन्त्रार्थ-विशदी-करणाय व्याख्यायते ।



परिचयः


व्याख्यारूपता

एतस्य मन्त्रस्य मूल-मन्त्र-व्याख्यान-रूपत्वम्

अर्थ-स्वभावात्,

भगवच्-छास्त्रे "मूल-मन्त्रानुबन्धी शरणागति-मन्त्र" इत्य् उपपादनाच् चावगम्यते ।



द्वयता

अयं च मन्त्रः

पूर्वोत्तर-खण्डाभ्याम् उपायोपेयात्मकार्थ-द्वय-प्रकाशकत्वात्

द्वयम् इत्य् आचार्यैर् अभिधीयते ।

अस्य च माहात्म्यं

भगवच्-छास्त्रे विस्तरेणानुसन्धेयम् ॥




पूर्व-खण्डय् उपायः


श्रीः

तत्र श्री-शब्देन—


शृणाति निखिलान् दोषान्

श्रीणाति च गुणैर् जगत् । श्रीयते चाखिलैर् नित्यं

श्रयते च परम् पदम् ॥



इत्य्-आदि-प्रमाण-बलाद्

आश्रित-दोषान् निवारयन्ती,

तद्-गुणांश् च परिपक्वयन्ती

पुरुषकारत्वेन तैर् आश्रीयमाणा

तत्-संरक्षणार्थं तम् एव भगवन्तम् आश्रित्य

स्वयम् अपि सह-धर्म-चारिणी-भवन्ती

लक्ष्मीर् अभिधीयते ।

शृणोति श्रावयतीति च श्री-शब्दार्थो निरुच्यते ।

आश्रितानाम् आर्त-नादं स्वयम् अपि श्रुत्वा

तत्-संरक्षणार्थं तम् एव भगवन्तं श्रावयतीत्य् अर्थः ।


उपाय-द्वित्वं न

अत्रोपाय-भूतस्य भगवतो विशेषणत्वेन

पूर्वम् अपि पुरुषकार-भूताया लक्ष्म्याः स्वीकारे

नोपाय-द्वित्व-प्रसङ्गः -

विशेषण-विशेष्ययोस् स्वरूप-भेदे ऽपि विशिष्टस्यैकत्वात् ,

विशेष्यस्यैव प्रधानत्वाच् च ॥

यथा खलु


उत्तर-खण्डे लक्ष्म्या विशेषणत्व-स्वीकारे ऽपि

नोपेय-द्वित्वम्



इति भवन्तो ऽप्य् अनुमन्यन्ते,

तद्वत् पूर्व-खण्डे ऽपि नोपाय-द्वित्वम् ।(5)



नित्य-योगः

अत्र मतुपा नित्य-योगादिकम् अभिधीयते ।

न खलु सर्षप-मात्रेणापि भगवत्-स्वरूपस्य

कदाचिद् अपि कुत्रापि

सह-धर्म-चारिणी-वैधुर्यं

प्रमाण-पदवीम् अधिरोहति ॥

अत एव निश्श्रीक-ब्रह्म-वाद-निरासः ।

ब्रह्मणः श्रीनिवासत्वेनैव हि

परस्य ब्रह्मणः स्वरूप-विशेष-प्रतिपत्तिः भाष्यकारैर् एव निर्णीता (→"ब्रह्मणि श्रीनिवासे") ।


प्रमाणानि


"यथा सर्व-गतो विष्णुस्

तथैवेयं द्विजोत्तम",




"विष्णोर् एषानपायिनी",




"अनन्या राघवेणाहं

भास्करेण प्रभा यथा",




"त्वया च विष्णुना चाम्ब

जगद् व्याप्तं चराचरम्",




"शान्तानन्त-महा-विभूति-परमं यद् ब्रह्म-रूपम्"



इत्य्-आदिकं प्रमाण-शतम् अनुसन्धेयम् ॥





नारायण


गुणाः

नार-शब्देन

समाश्रित-संरक्षणोपयुक्त-गुणाः प्रख्याप्यन्ते ।

ते च कारुण्य-स्वामित्व-सौशील्य- वात्सल्य-सौलभ्य-ज्ञान-शक्त्य्-आदयः ।

तेषां च गुणानां नार-शब्द-वाच्यत्वम् ।

नर-शब्द-वाच्येन भगवता सम्बन्धात्

तेषाम् अयनं = तद्-आधार इत्य् अर्थः ।

कृत्स्नस्यापि प्रपञ्चस्य नार-शब्द-वाच्यत्वे सत्य् अपि

तावन्-मात्रोपादानं रक्षणौपयिक-गुणतयेति मन्तव्यम् ॥


दया

तेषां स्वरूपं प्रदर्श्यते ।

स्वार्थ-निरपेक्षा पर-दुःख-निराचिकीर्षा दया ।

ये तु पर-दुःख-दुःखित्वं दयेति वर्णयन्ति, तन्-मते

निखिल-हेय-प्रत्यनीकतया निरूपित-स्वरूपस्य भगवतो दुःख-प्रसङ्गाभावेन

दया-स्वरूपम् अवोच्छिद्यते ।


"व्यसनेषु मनुष्याणां

भृशं भवति दुःखितः"



इत्य्-आदिकं

समाश्रितानां स्वस्मिन्न् अनुराग-विशेष-सिद्धये

दुःखित्वाभिनय-मात्रम् एवेति

सर्वाचार्याणां निर्वाह इति

प्राचीनम् एव दया-लक्षणं

भाष्यकाराभिमतम् इति मन्तव्यम् ॥

"दया ऽन्येषां दुःखाप्रसहनं",

"दया पर-व्यसन-हा" इत्य्-आदिकम् अत्रैव संवादः।



स्वामित्वादयः

स्वामित्वं, सर्व-शेषित्वम् ।

तच् च प्राग् एवोक्तम् ।

सौशील्यं महतो मन्दैस् सह नीरन्ध्र-संश्लेषः ।



वात्सल्यम्

वात्सल्यं समाश्रित-विषये दोषादर्शित्वम् ।

उक्तं हि—


"यतो दोषं भक्तेष्व् इह वरद नैवाकलयसि"



इति ।

सर्वज्ञस्य भगवतो दोषादर्शन-वचनं

तद्-दर्शनस्यापि तन्-निवारणोपयुक्तत्व-ज्ञापनार्थम्

इति न कश्चिद् विरोधः ॥(5)

ये त्व् आश्रित-दोष-भोग्यत्वं भगवतो वात्सल्यम् इति लक्षणम् अभिदधते

तेषां भगवद्-अपचार-भागवतापचारासह्यापचाराणाम्

उत्तरोत्तरं (भगवद्-भोग-)प्रवर्तनाभिसन्धिर् एव तादृश-व्यवहार-कारणम्

इति मूर्ख-परिगृहीतो ऽयं वादः । (5)

तस्माद् भगवद्-भागवताचार्यापचार-भीरुर् एव

भागवत-लक्षण-परिपूर्तिमान्

इति मन्तव्यम् ।

तस्माद् बुद्धि-पूर्वापचारः परिहर्तव्य एव प्रपन्नाधिकारिभिः ।

तेन केषांचिद् दोष-भोग्यत्व-वचनं

भागवत-विषये भगवत्-स्नेहातिशय-प्रदर्शनार्थम् ।

अबुद्धि-पूर्वापचार-विषयत्वे तु

तद्-अश्लेषस्य सौत्रत्वात्

यथा-कथंचिद् अभिधीयताम् । (5)



सौलभ्यादि

सौलभ्यम् आबाल-गोपालं प्रसिद्धम् ।

ज्ञान-शक्त्य्-आदयो ऽपि प्रसिद्धा एव ।



दयायां निर्हेतुकता, वैशम्यम्

अत्र कश्चिद् आह—


यदि भगवत्-कृपायास् स्वाभाविकत्वं

कथम् अस्य संसारानुवृत्तिः?

पर-दुःख-निराचिकीर्षा-रूपत्वात् तस्याः यदि चौपाधिकत्वं

कथं निर्हेतुकत्वं तस्याः भावत्कैर् उद्घुष्यत



इति । अत्र वदामः ।

न हि वयं तस्यास् सर्वदा निर्हेतुकत्वं ब्रूमः ।

नापि सहेतुकत्वम् ।

अपि त्व् आकार-भेदेन निर्हेतुक-सहेतुक-पक्ष-समुच्चयेन

सर्वम् अप्य् अर्थम् उपपादयामः ॥

तथा हि—

नित्य-सिद्धायास् तस्या हेत्व्-अपेक्षायां

नित्यत्वस्यैव व्याघातात्,

सामान्यतः पर-दुःख-निराचिकीर्षा-(रूपिणी) भगवत्-कृपा तावन् निर्हेतुका ।

तथा... तस्याः कार्योत्पादनानुकूलस् संस्तवस्(=सान्निध्यं) सहेतुकः ।

यथा खलु सर्व-कार्य-हेतोर् भगवतो नित्यत्वे ऽपि

तत्-सहकारि-समवधान-क्रमेण

कार्योत्पादन-क्रमस् सङ्घटते ।

एवं नित्य-रूपा भगवत्-कृपा

स्वयम् अवसरं वीक्षमाणा

स्वाधीन-सहकारि-समवधानेन संरक्षतीति मन्तव्यम् ।(4)

उक्तं चाचार्यैर् एव—


मुकुन्द-करुणां वन्दे

मुग्धेष्व् अधिक-वत्सलाम् ।

स्वरूप-संस्तवौ यस्या

निर्हेतुक-सहेतुकौ ॥



इति ।

अयम् अर्थः—

भगवत्-कृपा तावन्-नित्य-सिद्धा ।


"अमुम् अहम् इदानीं संरक्षाणि"



इति सङ्कल्प-विशेष-रूपा कादाचित्क-दया

कारण-विशेषम् अपेक्षते ।

तच् च कारणं भगवत्-सङ्कल्पान्तरायत्तम् ।

स च सङ्कल्पस् तेनैव कादाचित्कत्वेन

कारण-विशेषम् अपेक्षत

इत्य् अनादिर् अयं प्रवाहस्

सर्वैर् अपि सैद्धान्तिकैर् अपर्यनुयोज्यः ।

अत एव वैषम्य-नैर्घृण्यादिकं परिह्रियते ॥

एवं भगवत्-कृपा-स्वरूपस्य नित्य-सिद्धत्वान्

न हेत्व्-अन्तरापेक्षेति निर्हेतुकत्वम् ।

तस्या एव कृपायाः

प्रवृत्ति-विशेष-कार्यत्वात् कारण-विशेषम् अपेक्षत

इति प्रवृत्ति-विशेषापेक्षया सहेतुकत्वं - कादाचित्कत्वात् ।

कादाचित्कत्वात् तस्य हेतु-वैधुर्ये

तद् एव कादाचित्कत्वं व्याहन्येत ।

स्वभाव-वाद-परिग्रहे तु

सर्व-शास्त्र-व्याकोपः,

सार्वत्रिको व्याघातश् च प्रसज्येत ।

अतः कृपायास् स्वरूपे निर्हेतुकत्वम् ।

संस्तवे(=सान्निध्ये) तु सहेतुकत्वम् ।

अनयैव दिशा

परस्पर-विरुद्धवद् अवभासमानानां

प्रमाण-वचसां, प्रामाणिकाचार्य-वचसां च

अविरोधः प्रतिपत्तव्य इति ।





चरणौ शरणम्

अत्र चरण-शब्देन

दासस्य स्वामि-विषये चरण-ग्रहणम् एव समुचितम्

इति प्रकाश्यते ।


अङ्ग-वैशिष्ट्यम्

न खलु राज-भृत्या राजानं कर-ग्रहणेन स्वाभिलषितार्थं प्रार्थयन्ते ।

अनतिलङ्घनीयं हि विशेषेण चरण-ग्रहणम्

इत्य् अर्थो ऽत्र भावनीयः ।

तथा च

"न जातु मातुश् चरणौ जिहासति"

इति यामुनाचार्यैर् अभिहितम् ॥

किं च मातुर् हृद्यावयवान्तरेषु सत्स्व् अपि

स्तनन्धयस्य पुत्रस्य

स्तनयोर् उपजीव्यत्वम् ।

एवं शरणागतस्य भगवच्-चरणारविन्दयोर् एव भोग्यत्वम्

इतीमम् अर्थं प्रकाशयति चरण-शब्दः ।

श्रूयते हि "विष्णोः पदे परमे मध्व् उत्सः" इति ।



शरणम्, उपायत्वम्

अत्र चरण-शब्देन उपायत्वम् अभिधीयते ।


उपाये गृह-रक्षित्रोश्

शब्दः शरणम् इत्य् अयम् । वर्तते साम्प्रतं त्व् एष

उपायार्थैक-वाचकः ॥



इति वचनात् ।


श्री-वैशिष्ट्य-तुल्यता

अत्र चरणयोर् उपायत्वाभिधानं

चरण-विशिष्टस्य भगवत उपायत्वे पर्यवस्यतीति,

अयं च न्यायः

(श्रीनिभ→) उपाय-विशेषणतयोपादीयमानेषु गुणेष्व् अपि तुल्य

इति मन्तव्यम् अन्तेवासिभिः ।

अतो ऽत्रापि नोपाय-द्वित्व-प्रसङ्गः ।(5)

अत्र नित्यान्वयि विशेषणम् ।

कादाचित्कत्वम् उपलक्षणम् -

यथा "प्रकृष्ट-प्रकाशश् चन्द्रः",

"काकवद् देवदत्तस्य गृहम्" इति।

तेनात्र श्रीमच्-छब्दाद्य्-उपात्तानाम् अर्थानां विशेषणत्वम् एव -

सर्वेषां तेषां कार्यान्वयित्वात् ।





प्रपद्ये

'प्रपद्ये' इति महा-विश्वासो ऽभिधीयते ।

प्र-शब्देन प्रकर्षाभिधानात्

"पलॢ गतौ" इति धातोर्

"गत्यर्था बुध्यर्था" इति न्यायेन

बुद्धेर् अभिधानात्

बुद्धेश् चाध्यवसाय-रूपतया विश्वास-पर्यवसानाच् च ॥


भरन्यासे पर्यवसानम्

एतद् उक्तं भवति ।

"भगवच्-चरणारविन्द-युगलं शरणम् अध्यवस्य

प्रार्थना-पूर्वकं भरं न्यस्यामी"ति

न्यासस्यापि बुद्धि-रूपत्वात्

'प्रपद्ये' इति न्यास एवात्राभिधीयते ।

केवलं विश्वासाभिधान-मात्रे


"न्यासः पञ्चाङ्ग-संयुतः",




"आत्मात्मीय-भर-न्यासो

ह्य् आत्म-निक्षेप उच्यते",




"तस्मान् न्यासम् एषां तपसाम् अतिरिक्तम् आहुः"



इत्य्-आदि-प्रमाणानन्वयः प्रसज्येत ।


"विश्वासो द्वयार्थः"



इत्य् आचार्य-वचनस्यापि

भर-न्यास-पर्यन्त-विश्वासे तात्पर्यम् ।

अन्यथा


"तव भरो ऽहम् अकारिषि धार्मिकैर्

अशरणम् इत्य् अपि वाचम् उदैरिरम्"



इत्य्-आदि-वचनं विरुध्येत ॥

एवं च 'प्रपद्ये' इति शब्दः

प्रकृष्ट-ज्ञान-रूपं भर-न्यासम् एव प्राधान्येन प्रकाशयतीति केचित् ।

तथा च स्वेन वा स्वाचार्येण वा

स्व-रक्षण-विषय-भर-न्यासः कर्तव्य

इत्य् उक्तं भवति ।



अङ्ग-कलनम्

उत्तम-पुरुषेण प्रपदन-कर्तृ-पुरुष-विशेषाभिधानात्

अधिकार-रूपम् आकिञ्चन्यं

तत्-प्रकाशात्मकं कार्पण्याभिधानम् अङ्गं च प्रतिपाद्यते ।

अतः प्रातिकूल्य-वचनम् आनुकूल्य-सङ्कल्पश् च

श्री-शब्देन प्रतीयते ।(5)

महा-विश्वासस् सोपसर्ग-धातौ,

तत्रैवार्थाच् छब्दाद् वा गोप्तृत्व-वरणं, भर-न्यासश् च सिध्यति -

गोप्तृत्व-वरण-भर-न्यासयोर् अपि प्रकृष्ट-बुद्धि-विशेष-रूपत्वात् ।

उत्तम-पुरुषे कार्पण्यम् आकिञ्चन्यं च

"न धर्म-निष्ठ" इत्य्-आदि-यामुनाचार्य-वचनेन

तस्यैव विवरणात् ।

अतः पूर्व-खण्डे साधिकार-साङ्ग-प्रपदन-सिद्धिः ।




श्रीमन्-नारायणतः शङ्का-नाशः

अत्र च श्रीमन्-नारायण-शब्दाभ्यां

शङ्का-पञ्चक-हेतवः पञ्चापि प्रतिक्षिप्यन्ते । तद् उक्तम् आचार्यैः—


कर्तव्यं सकृद् एव हन्त कलुषं सर्वं ततो नश्यति

"ब्रह्मेशादि-सुदुर्लभं पदम् अपि प्राप्यं मया द्राग्!" इति ।

विश्वास-प्रतिबन्धि-चिन्तनम् इदं पर्यस्यति न्यस्यतां

रङ्गाधीश! रमा-पतित्व-सुभगं नारायणत्वं तव ॥(5)



इति ।

श्रियः-पतित्व-संवलितैर् भगवद्-गुणैश् शङ्का-हेतवो निरस्यन्त इत्य् अर्थः ॥

तथा हि—

भगवतः परम-कारुणिकत्वात्

प्रपदनोपायस्य सकृत्त्वं न दोषाय ।

स्वार्थ-निरपेक्ष-- पर-दुःख-निराचिकीर्षा हि कृपेत्य् अभ्यधायि ।

स्वामित्वात् स्व-शेष-भूतान् अस्मान्

स्वयम् एव संरक्षितुम् अर्हति ।

सुशीलत्वाद् अस्मन् मान्यं नालोकयति ।

महतो मन्दैस् सह नीरन्ध्र-संश्लेषो हि सौशील्यम् इति चोक्तम् ।

वत्सलत्वाद् अस्मद्-दोषम् अपि न पश्यति ।

स्वतस् सर्वज्ञस्य भगवतो दोषानवलोकन-वचनं तद्-अवलोकनं तन्-निवारणायैव भवतीति ज्ञापनार्थम् इति च पूर्वम् एवोक्तम् ।(5)

आश्रित-विषये सुलभत्वाद्

दुर्लभत्वम् अपि नास्ति ।

दृश्यते हि


"अति-दूरम् अभक्तानां

भक्तानां पुरतस् स्थितम्।" (5)



इति ।

एवम् औदार्य-सर्वज्ञत्वादीनाम् अपि गुणानाम् उपयोगो द्रष्टव्यः ।

एते च सर्वे गुणाः

श्रियः-पतित्वेनोत्तभ्यमानाः

समाश्रित-संरक्षणाय प्रभवन्तीत्य् अर्थः ।



तव

एवं पूर्व-खण्डे त्रीणि पदान्य् अनुसन्धेयानि ।


श्रीमन्-नारायण! स्वामिन्!

अनन्य-शरणस् तव । चरणौ शरणं यातस्

तवैवास्म्य् अहम् अच्युत॥



इति द्वय-विवरण-रूप-- भगवच्-छास्त्र-वाक्यानुरोधेन

श्रीमन्-नारायण-शब्दयोस् सम्बुद्ध्यन्तत्वम् आश्रित्य

'तव' इति पदम् अध्याहृत्य च

केचिन् निर्वहन्ति । अर्थ-तत्त्वं तु सर्वत्राप्य् एकम् एव ।




उत्तर-खण्डे फलम्

पूर्व-खण्डे सपरिकरम् उपायं प्रतिपाद्य

उत्तर-खण्डेन तत्-फलम् अभिधीयते ।


श्रीमते नारायणाय

तत्रापि श्रीमच्-छब्दार्थः पूर्ववद् व्याख्येयः ।

नारायण-शब्देन गुण-विग्रह-विभूत्यादि-विशिष्टं परं ब्रह्म प्रतिपाद्यते -

कृत्स्नस्यापि भगवद्-विभूति-भूतस्य चेतनाचेतनात्मक-प्रपञ्चस्य

तद्-विशेषणत्वेन भोग्यत्वात्,

नर-सम्बन्धितया नार-शब्द-वाच्यत्वाच् च ।


लीला-विभूतेर् भोग्यता

यथा खलु पित्तोपहतस्य तिक्ततया भातं क्षीरं

तद्-अपगमे मधुरम् एव प्रतिभाति

तथा कर्म-वशात् प्राग् अन्यथा-प्रतिपन्नं विश्वं

तन्-निवृत्तौ भगवद्-विभूतित्वे सुखायैव भवतीति

किन् नाम न योयुज्यते ॥(5)

अत एव खलु


असंकुचित-ब्रह्मानुभवो मोक्ष



इत्य् अभिधीयते ।(4)




चतुर्थी

अत्रापि श्रीमन्-नारायण-पदस्थया चतुर्थ्या ऽपि

शेषत्व-पुरस्कारेण कैङ्कर्यम् एव प्रतिपाद्यते ।



नमः

'नमः' इति ममकार-निषेधेन

फल-दशायां

स्वाधीन-कर्तृत्वं, स्वार्थ-कर्तृत्वं,

स्वाधीन-भोक्तृत्वं, स्वार्थ-भोक्तृत्वं चेति

विरोधि-चतुष्टयं निषिध्यते । (4)

अयं च निषेधस् स्वर्गादि-न्यायेन

अत्रापि तादृश-दोषम् आशङ्कमानं प्रति बोधनाय

इति न कश्चिद् विरोध

इति प्राग् एवोक्तम् ।


मुक्ताव् औचित्यम्


न खलु मोक्ष-दशायाम् एतादृश-दोषाः प्रतिबुद्धैर् आशङ्कितुम् अपि शक्यन्ते ।

कथं तर्हि भक्तानाम् अस्थान-भय-शङ्कादिकं ज्ञान-कार्यादिकम् अभिधीयते ?



मैवम् ।

न हि तत्र साक्षाद् भयाद् अस्थान-भय-शङ्कोच्यते ।

अपि त्व्


अस्थान-भय-शङ्किनाम् आप्त-तमानां किङ्कराणां

स्वामि-विषये यादृशः प्रेमातिशयः

स्तादृश-प्रेमातिशयो मुक्तानां भगवद्-विषय



इत्य्-अतो

जय-जयेत्य्-आदि-वचनं किङ्कर-वृत्ति-मात्र-विषयम् एवेति

न कश्चिद् विरोधः ।(4)




गुणानुभवः

तस्माद् उत्तर-खण्डस्य

अध्याहृत-निरपराध- कैङ्कर्य-लाभो वाक्यार्थः ।

भगवद्गुणानुभवश् च तद्-अन्तर्गत एव -

भगवद्-गुणानुभव-जनितत्वात् कैङ्कर्य-संतानस्य ।




वाक्य-विभागः

अत्र पूर्व-खण्डे एकं वाक्यम् ॥ उत्तर-खण्डे तु "आविः स्युः" इत्य् अध्याहृत-क्रियान्वित- नारायण-शब्द-निष्ठ- चतुर्थी-पर्यन्तम् अन्यद् वाक्यं कैङ्कर्यस्य प्रार्थना-रूपत्वात् ।

'नमः' इति तृतीय-वाक्यं


"मम किञ्चिन् न स्यात्,

नापि निरपेक्ष-कर्तृत्वं,

कुत्रापि न मम"



इत्य् अर्थः ।


एक-वाक्यता

एषां त्रयाणां वाक्यानाम् एक-वाक्यत्वे

श्रीमन्-नारायण-चरणयोः सर्व-देश-- सर्व-काल-- सर्वावस्थोचित-- सर्व-विध- निरपराध-कैङ्कर्य-प्राप्त्य्-अर्थं

श्रीमन्-नारायण-चरणाव् उपायत्वेनाध्यवस्य

प्रार्थना-पूर्वकम् आत्म-रक्षा-भरं समर्पयामीति योजना ।




अनुष्ठान-प्रक्रिया

अत्रेयम् अनुष्ठान-प्रक्रिया स्वानुष्ठान-मुखेनाचार्यैः सुनिपुणम् उपपादि—


संसारावर्त-वेग-प्रशमन-शुभ-कृद्-(दृग्)-देशिक-प्रेक्षितो ऽहं

संत्यक्तो ऽन्यैर् उपायैर्, अनुचित-चरितेष्व् अद्य शान्ताभिसन्धिः ।

निश्शङ्कस् तत्त्व-दृष्ट्या निरुपधिक-दयं प्राप्य (र्थ्य) संरक्षकं त्वां

न्यस्य त्वत्-पाद-पद्मे वरद निज-भरं, निर्भरो निर्भयो ऽस्मि ॥



इति ।


अनुसन्धानान्तरम्

अत्रापि मूल-मन्त्रवत् तत्त्व-त्रयानुसन्धानम् अर्थ-पञ्चकानुसन्धानं च

स्वयम् एव कर्तव्यम् अन्तेवासिभिः ।

सिद्ध-साध्योपाय-विभागश् च

पूर्वम् एवोक्तत्वाद्

अत्र न विधीयते ।



निष्ठा

अत्र


"मूल-मन्त्रे जातत्वात्

द्वयेन संवर्ध्य

द्वयैक-निष्ठो भवेत्"



इत्यादीनि पूर्वाचार्य-ग्रन्थेषु वचनान्य् अनुसन्धेयानि ।


"द्वयम् अर्थानुसन्धानेन सह सदैव वक्ता

यावच्-छरीर-पातम्

अत्रैव श्रीरङ्गे सुखम् आस्व"



इतीदं फल-पर्यवसान-भूमिं निगमयतीति

गद्योक्तं निगद्यते ।

अन्यत् सर्वम् आचार्य-ग्रन्थेषु तत्र तत्र विस्तरेण द्रष्टव्यम्

इति सर्वं समञ्जसम् ॥




सङ्ग्रहः

लक्ष्म्या नित्य-समन्वितं, गुण-गणैर् जुष्टं च देहान्वितम्

देवं सिद्धम् उपायम् आह, पुरतस् साध्यं 'प्रपद्ये'-पदात् ।

मन्त्रो ऽयं मधुसूदन-प्रणयिनी-युक्तं पुनः ख्यापयन् (फलत्वेन ←"श्रीमते नारायणाय"),

अन्ते ("नमः" →) भोग-हृद्-अन्तरे मम सदा स्वत्त्वं न (कैङ्कर्यं→) "किं" कुर्वतः ॥

शरण-वरण-वाणी-तत्-पराणां नराणां

करण-विलय-काले कल्पना-कल्प-शाखी ।

फलति फलम् अशेषं पद्मया विश्व-धात्र्या

चलित-भुज-लताभ्यां चारु संश्लिष्यमाणः ॥

शरणागति-मन्त्रस्य

संग्रहाद् अर्थ-निर्णयः । व्यधायि वरदार्येण

वेदान्ताचार्य-सूनुना ॥

इति विश्वामित्र-कुलोद्भूतेन निखिल-कवि-तार्किक-चूडामणिना सर्व-तन्त्र-स्वतन्त्रेण श्रीमद्-वरद-नाथापर-नाम्ना कुमार-वेदान्ताचार्येण विरचिते

श्रीमद्-रहस्य-त्रय-सारार्थ-संग्रहे

द्वयाधिकारो द्वितीयः ॥

श्रीमते निगमान्त-महा-गुरवे नमः ॥





०३ चरमश्लोकाधिकारः

अथ चरम-श्लोकाधिकारः॥


स्वरूपम्, द्वय-सम्बन्धः

एवम् अनुष्ठेयस्योपायस्य

अधिकार-नैरपेक्ष्याद्य्-- अपेक्षितार्थ-विशदी-कार-मुखेन

विधायकं वाक्यं चरम-श्लोकः ।

तत्र पूर्वोत्तरार्धाभ्यां शरणागति-मन्त्र--पूर्वोत्तर-खण्डयोर् विवरणम् इति मन्तव्यम् । (4)



प्रकरणम्

तत्र कर्म-योग--ज्ञान-योग--भक्ति-योगान्

मोक्ष-साधनत्वेनोपदिश्य

तद्-अनधिकारितया शोचतः फल्गुनस्य

उपायान्तरम् अत्र विधीयते ।



सर्व-धर्म-परित्यागः - अधिकारः

ततस् सर्व-धर्म-परित्याग-शब्द उपायान्तरानधिकारं प्रतिपादयति ।


सङ्ख्यानम्

तद्-अनधिकारश् च पञ्चदश-विधः ।

उक्तं ह्य् आचार्यैः—


भक्त्य्-आदौ शक्त्य्-अ-भावः, प्रमिति-रहितता, शास्त्रतः पर्यदासः

काल-क्षेपाक्षमत्वं त्व् इति नियति-वशाद् आपतद्भिश् चतुर्भिः ।

एक-द्वि-त्र्य्-आदि-योग-व्यतिभिदुर-निजाधिक्रियास् संश्रयन्ते

सन्तः श्रीशं स्व-तन्त्र-प्रपदन-विधिना मुक्तये निर्विशङ्काः ॥



इति ।

अयम् अस्यार्थः ।

शक्तिः, ज्ञानं, शास्त्रापर्युदासत्वं, काल-क्षेपाक्षमत्वम्

इति चत्वारि परस्पर-संवलितानि भक्तेर् अधिकारः ।

तेषां विपर्ययस् तु प्रपत्तेर् अधिकारः ।

स विपर्ययश् चैकैक-निवृत्त्या चतुर्धा ।

द्विक-द्विक-निवृत्या षोढा,

त्रिक-त्रिक-निवृत्या चतुर्धा,

कृत्स्न-निवृत्या चैकश् चेति

पञ्चदश-विधः ।

शक्त्य्-आदि-मेलन-निषेधस्य सर्वत्राप्य् अविशिष्टत्वात्,


भक्त्य्-आदौ शक्त्य्-अ-भावः, प्रमिति-रहितता, शास्त्रतः पर्यदासः

काल-क्षेपाक्षमत्वम् …



इत्य् अमीषाम् एकैक-सद्भावे

द्विक-द्विक-सद्भावे

त्रिक-त्रिक-सद्भावे

चतुर्णाम् अपि सद्भावे

प्रपत्त्यधिकारो भवतीत्य् उक्तं भवति ।

एवं च, दुष्करोपायान्तरानधिकारिणो मुमुक्षोस्

सुकरोपायो विधीयत इत्य् अर्थः ॥



अधिकारानुवादत्वम्


ननु कथं 'परित्यज्य' इति ल्यब्-अन्ते सति अधिकारानुवादः?

इत्थं "समान-कर्तृकयोः पूर्व-काल" इति

समान-कर्तृकत्वं पूर्व-काल-वर्तित्वं च ल्यब्-अर्थः ।

न तु विधित्वम् अनुवादत्वं वा ।



तथा च सति

"विधिस् तु धारणे - अपूर्वत्वात्" इति न्यायेन

प्रतिपाद्यमानस्यार्थस्य प्रमाणान्तराप्राप्तत्वे

विधित्वं भवति।

प्राप्ते त्व् अनुवादत्वम् एव प्रदर्शयति ।

"अप्राप्ते हि शास्त्रम् अर्थवत्"

इति हि न्याय-विदः ।

एवं च


उपायान्तरानधिकारिणस् तद्-अनन्वयस्य

प्राग् एव प्राप्तत्वेन

अधिकारिणो ऽनुवादः क्रियत



इति न विरोधः । अन्यथा—


अनित्यम् असुखं लोकम्

इमं प्राप्य भजस्व माम् । त्रीन् लोकान् संपरिक्रम्य

तम् एव शरणं गतः ।




लशुनं गृञ्जनं चैव

भुत्क्त्वा चान्द्रायणं चरेत् ।



इत्य्-आदिषु ल्यबन्त-प्रतिपाद्यस्य संसार-प्राप्त्यादेर् अपि

विधेयत्वं स्यात् ।

तेनानधिकारम् एव प्रदर्शयति,

शक्तस्य चाशक्तस्य च त्याग-विधानायोगाद्

इति नीति-विदां निर्णयः ।



त्याग-विधि-पक्षाः

तेन स्वरूप-त्याग-विधि-पक्षो नाङ्गीकार्यः ।

प्रमाणाविरुद्ध-- विशिष्ट-विधि-पक्ष-प्रकार-भेदाश् च

अनन्तरम् एव उपपादयिष्यन्ते ।



सर्व-धर्मान्

अत्र सर्व-धर्म-शब्देन

मोक्षोपायतया विहित-भक्ति-योगाभिधानम्

इति प्रकरणाद् अवगम्यते ।

अर्थ-प्रकरणादीनाम् अर्थ-निर्णायकत्वात्,

तत्र 'धर्मान्' इति बहुवचनं

सद्-विद्या--दहर-विद्यादि-भेदेन

ब्रह्म-विद्यानां बहुत्व-प्रकाशनार्थम् ।

इह "वसन्ताय कपिञ्जलान् आलभेत" इतिवद्

बहु-वचनस्य त्रित्वे पर्यवसाने प्राप्ते

अशेषाणां ब्रह्म-विद्यानां धर्म-शब्देन परिग्रहार्थं

सर्व-शब्दो ऽपि विशेषणत्वेन प्रयुज्यते ॥

एवं च सति

सर्वास्व् अपि ब्रह्म-विद्यास्व् अनधिकार एव

प्रपत्तेर् अधिकार

इत्य् उक्तं भवति ।



प्रपत्त्य्-अशक्तौ भक्ति-विधिर् न

यत् तु कैश्चिद् उक्तं

प्रपत्तौ विश्वास-हीनानां भक्ताव् अधिकार इति,

तन् न -

प्रपत्ति-शास्त्रोपदेष्टृणां व्यासादीनां भक्त्य्-अधिकारिणां प्रपत्त्य्-अ-विश्वासाभावात् ।

अन्यथा कथं तद्-वाक्य-प्रामाण्याद्

अस्माभिः प्रपत्तिर् अनुष्ठीयते ?


"नरस्य बुद्धि-दौर्बल्याद्

उपायान्तरम् इष्यते"



इति वचनम्

अ-शक्तानां प्रपन्नाधिकारिणाम् एव

केषांचिद् दुर्बल-बुद्धीनां भक्त्य्-आशा-निवृत्य्-अर्थं निन्दा-वचनम्

इति न कश्चिद् दोषः ।

तेन स्वयं शक्ता व्यासादयो भक्तिम् अनुतिष्ठन्ति ।

अशक्तान् अस्मान् प्रपत्तिम् अनुष्ठापयन्तीत्य् अर्थः ।



परित्यज्य

'परित्यज्य' इति त्याग-शब्देन

विद्यान्तरानधिकारो लक्ष्यत एव ।

शक्तस्य चाशक्तस्य च त्याग-विधानायोगाद्

इत्य् उक्तम् ।


परि


कर्म-ज्ञान-योगौ

अत्र 'परि' इत्य् उपसर्गः

कर्म-ज्ञानयोर् अपि भक्ति-योगाङ्ग-भूतयोर् अनधिकारं द्योतयति ।(5)



नाश्रम-कर्म-त्यागः

अतो वर्णाश्रम-धर्मादीनां न परित्याग-प्रसङ्गः ॥

त्रि-विधं हि कर्मानुष्ठानम् -

स्वर्गाद्य्-अर्थं, ब्रह्म-विद्या-निष्पत्त्यर्थं, नित्य-नैमित्तिकात्मकं चेति ।

उक्तं च सूत्रकारैः


"विहितत्वाच् चाश्रम-कर्मापि",




"सहकारित्वेन च"



इति ।

तत्र यथा मुमुक्ष्व्-अधिकारिणां भक्ति-योग-निष्ठानाम्

अनुष्ठीयमानेष्व् अपि कर्मसु

स्वर्गाद्य्-अर्थता निवर्तते,

एवम् अ-किञ्चनाधिकारिणां

कैङ्कर्य-रूपतया यावच्-छक्त्य् अनुष्ठीयमानेषु नित्य-नैमित्तिक-काम्येषु कर्मसु

"सहकारित्वेन च" इति सूत्र-प्राप्तम् एव विद्याङ्गत्वं निवर्तते । (5)

"विहितत्वात्" इति सूत्र-प्राप्तम् आश्रमादि-धर्मत्वं तु न निवर्तत एव ।

इयान् विशेषः—

प्रपन्नाधिकारिभिर् अनुष्ठीयमाने कर्मणि

भगवद्-आज्ञा-रूपतया

केवलम् अकिञ्चनस्यैवाधिकारिणः स्वयम्-प्रयोजनत्वेनानुष्ठीयत

इति तेषाम् अवश्यानुष्ठेयत्वम् ।


मनीषी वैदिकाचारं

मनसापि न लङ्घयेत् ।



इति सिद्धम् ॥



नैराश्यम्

अथवा सर्व-धर्म-शब्देनैव कर्म-योगादेर् अपि निवृत्तत्वात्

'परित्यज्य' इत्यत्र परिर् उपायान्तरेषु नैराश्यं द्योतयति ।

अनेनानागतानन्त-काल-समीक्षया ऽप्य्

अ-दृष्ट-सन्तारोपायत्व-रूपम् आकिञ्चन्यम् उक्तं भवति ।






सर्व-धर्म-परित्यागः - विधिः


उपायस्य नैरपेक्ष्यम्

अतो ऽयम् अनधिकारानुवाद इत्य् आद्यो ऽयम् अर्थः ।

अथवा नैरपेक्ष्य-विशिष्टो ऽयम् उपायो विधीयते ।

तथा हि सद्-विद्यादीनां कर्म-योगाद्य्-अङ्गकत्व-दर्शनात्

ब्रह्म-विद्यात्व-साधारण्यात्

न्यास-विद्यायाम् अपि कर्म-योगाद्य्-अङ्गकत्वम् आशङ्कमानस्य

तन्-नैरपेक्ष्य-विशिष्ट-शरण-वरणं विधीयते ॥



कार्पण्यानुसन्धानम्

यद् वा उपायान्तराशक्तस्यैवाधिकारिणः

स्वाधिकार-पुरस्-कारात्मक-कार्पण्य-विशिष्टं शरण-वरणं विधीयत

इति विशिष्ट-विधिर् न विरुध्यते ।



महा-विश्वासोत्तम्भनम्

किं चोपायान्तरासकृत्त्वादिभिः पञ्चभिर् हेतुभिस्

सुकरोपायाविश्वासाद् उपायान्तरे प्रवर्तमानस्य दुर्बल-बुद्धेः कस्यचिद् अधिकारिणः

तत्-प्रवृत्ति-व्यतिरेक-विशिष्टा शरणागतिर् विधीयत

इति ।

एवं वात्र प्रवर्तमानो ऽपि दुर्बल-बुद्धिस्

तत एवाविश्वासाद् उपायान्तरम् अभिवाञ्छति ।

तस्याप्य् उपायान्तर-प्रत्याशा-निवृत्ति-विशिष्टं शरण-वरणं विधीयत इति ॥



भक्त्य्-अङ्गत्वाभावः

अपि च


यथा खलु भक्तेः प्रपत्ति-सापेक्षत्वं

एवं प्रपत्तेर् अपि भक्ति-योग-सापेक्षत्वं तद्-अङ्ग-सापेक्षत्वं वा ऽस्त्व्



इति मत्वा प्रपत्त्य्-अङ्गत्वेन भक्त्यादीन् स्वीकुर्वतः पुरुषस्य

प्रपत्त्य्-अङ्गत्वेन भक्त्यादि-स्वीकारे पवन-तनय-बन्धन-- ब्रह्मास्त्र-न्यायेन

प्रपत्तिर् एव विगलेद्

इति विपक्षे

बाधक-प्रसङ्गेन तन्-नैरपेक्ष्य-विशिष्टं प्रपदनं संस्थाप्यत

इति तत्राप्य् उपायान्तर-संसर्गासहत्व-लक्षणं पूर्व-विशेषणं शरणागतेर् उपपद्यत

इति विशिष्ट-विधित्व-सिद्धिः ॥



न स्वाङ्ग-नैरपेक्ष्यम्

तथा ऽपि न स्वाङ्ग-नैरपेक्ष्यं प्रपत्तेः ।

अनुपकृतस्य करणत्वायोगात् ।

न खलु ब्रह्मास्त्रस्यापि

रज्जु-बन्धनादि-नैरपेक्ष्ये सत्याम् अपि

ब्रह्मास्त्र-प्रयोग-विध्य्-उपस्थापित-- तद्-अङ्ग-नैरपेक्ष्यम् उपपद्यते - (4)

अन्यथा बन्धन-करणत्वायोगात् ।

उक्तं हि


"न हि तत् करणं लोके

वेदे वा किंचिद् ईदृशम् ।

यस्य नानुग्रहे ऽर्थिता"



इति ।




सर्व-धर्म-परित्यागः - निगमनम्


सङ्ग्रहः

अभिहितं चैतत् सर्वम् आचार्यैः—


अतो ऽशक्ताधिकारत्वम्

आकिञ्चन्य-पुरस्क्रिया ।

अनङ्ग-भावो धर्माणाम्

अशक्यारम्भ-वारणम् ॥

तत्-प्रत्याशा-प्रशमनं

ब्रह्मास्त्र-न्याय-सूचनम् ।

सर्व-धर्म-परित्याग-

शब्दार्थास् साधु-सम्मताः ॥



इति ।

अतः—


"अनित्यम् असुखं लोकम्

इमं प्राप्य भजस्व माम्",




"त्रीन् लोकान् संपरिक्रम्य

तम् एव शरणं गतः"



इत्य्-आदिवद् अकिंचनाधिकारिणः उपायान्तराभावम् अनूद्य

शरण-वरणं विधीयत

इत्य् अनुवाद-पक्षः ।

तस्यैवाधिकारिणो

नैरपेक्ष्यादि-विशिष्टं प्रपदनं विधीयत

इति विशिष्ट-विधि-पक्षः ।



नित्य-कर्माविरोधः

अतो द्वयोर् अपि पक्षयोर् निपुणं निरूपयतां

न +(नित्य-कर्म-विध्य्-)अर्थ-विरोधः -

उभयोर् अपि पक्षयोर्

नित्य-नैमित्तिकात्मना ऽनुष्ठीयमानस्य कर्मणो

ब्रह्म-विद्या-शेषत्वेनास्वीकारात्

वर्णाश्रमोचिततया भगवत्-कैङ्कर्य-रूपत्वेन स्वीकाराच् च ।

उक्तं चाचार्यैः—


विशिष्टे चानुवादे च

पक्षयोर् उभयोर् अपि । न स्वरूप-परित्यागः

कर्तव्यानां च कर्मणाम् ॥



इति ।

इयान् विशेषः—

विशिष्ट-विधि-पक्षे

विशेषण-विशेष्ययोर् द्वयोर् अपि विधेयत्वम् ।



एक-शब्दार्थ-सम्बन्धः

अनुवाद-पक्षे विशेष्यस्यैकस्येस्य्-अत्र

उचितम् अर्थं स्वयम् एव विदां कुर्वन्तु सन्तः ।

(तद् अग्रे च वक्ष्यते)

विधि-विषये (शब्द-सङ्ख्यया) गौरवाल् लाघवम् एव समुचितम् इति मीमांसकाः ।




माम्

'माम्' इति शरण्य-गुण-युक्तो भगवान् श्रियः-पतिर् अभिधीयते ।

ते च गुणा

नारायण-शब्द-व्याख्यानावसरे सौलभ्य-सौशील्यादयः

प्राग् एव व्याख्याताः ।



एकम्

एक-शब्दस्यापि षोढार्थो वर्ण्यते । तद् उक्तम् आचार्यैः—


प्राप्यस्यैव प्रापकत्वं

स्व-प्राधान्य-निवारणम् ।

प्रपत्तेर् व्याज-मात्रत्वम्

अन्योपायैर् अनन्वयः ॥

तद्-अङ्गैर् अप्य् असम्बन्धस्

सर्व-साध्येष्व् अभिन्नता । इत्थम् अर्थाष् षड् आचार्यैर्

एक-शब्दस्य दर्शिताः ॥



इति ।

एक-शब्दस् त्व् अभिन्नं, मुख्यं, केवलं, साधारणं चार्थं प्रतिपादयति ।


अभिन्नम्

अत्र एक-शब्दस्याभेद-वाचित्वे

प्राप्य-प्रापकयोर् ऐक्यं प्रसिध्यति ।

प्राप्यतया प्रापकतया चैकम् एव स्थितं माम् इत्य् अर्थः ।

स्वर्गादिषु पुरुषार्थेषु फल-साधनयोर् भिन्नत्वाद्

अत्रापि भिन्नत्वम् आशङ्क्य, निवार्यते ।

उक्तं च लौकिकैर् अपि—


"स स्वेनैव फल-प्रदः, फलम् अपि स्वेनैव नारायणः"



इति साध्योपाय--साध्य-प्राप्ययोर् अत्रापि भेदो ऽस्त्य् एव ।

भक्ति-प्रपत्त्योस् साध्योपायत्वाद्

अनुभव-कैङ्कर्ययोः साध्य-प्राप्यत्वाच् च ।

अतस् सिद्धोपाय-रूपो भगवान्

स्वयम् एव सिद्ध-प्राप्य

इत्य् एक-शब्देनाभिधीयते ।

एक-शब्दस्य मुख्य-वाचित्वे प्रपत्ति-कर्तुश् चेतनस्याप्राधान्यं द्योत्यते । तत्-कर्तृत्वस्यापि परमात्माधीनत्वात् । उक्तं च सूत्रकारैः "कर्ता शास्त्रार्थवत्त्वात्", "परात् तु तच्-छ्रुतेः" इति ॥



मुख्यम्

अथवा मुख्यत्व-वाचिना तेनैवैक-शब्देन प्रपत्तेर् व्याज-मात्रत्वं द्योत्यते ।

न खलु लिकुच-फल-प्रदानम्

ईप्सित-राज्य-प्राप्तये पर्याप्तम् ।

इदं किलास्मदीयम् पद्यम्—


चिद्-अचिद्-अधिपतीनां चिन्तना-चक्र-वर्ती (ईश्वरः)

परम-पुरुष-सेवा-- नित्य-साम्राज्य-लक्ष्मीम् ।

परिकलयति भक्त्या योगिनां (→अविशेषं) सार्वभौम-

प्रभृतिभिर् अविशेषं नम्र-मात्रेण मूर्ध्ना ॥



इति ।



केवलत्वम्

यद् वा कैवल्यम् अनेनैक-शब्देन बोध्यते ।

केवलं = भक्ति-योग-निरपेक्षम् इत्य् अर्थः ।

तेनैव न्यायेन भक्ति-योगाङ्ग-कर्म-ज्ञानापेक्षा-विधुरत्वम् अपि विधीयते ॥

एतद् उक्तं भवति—

प्रपन्नाद् अन्यस्य

न कदाचिद् अपि

भगवान् मोक्षं प्रयच्छति । (4)

प्रपन्नश् च द्वि-विधः ।

अङ्ग-प्रपत्ति-निष्ठस्, स्वतन्त्र-प्रपत्ति-निष्ठश् चेति ।

अङ्ग-प्रपत्ति-निष्ठस्य भक्ति-योगादि-निष्ठा-युक्तो भगवान्

मोक्षं प्रयच्छति ।

स्वतन्त्र-प्रपत्ति-निष्ठस्य तु

उपायान्तर-स्थाने स्व-स्थाने च स्वयम् एवोपतिष्ठमानः

फलं प्रयच्छति ।

इदम् एवोपायान्तर-स्थानापत्तिर् इति

निरपेक्षोपायत्वम् इति च कथ्यते ।

अयम् एव न्यास-विद्यायां वेद्याकारः ।


अपुनरुक्तिः


ननु सर्व-धर्म-परित्याग-वचने ऽपि

नैरपेक्ष्यम् उक्तम् ।

अत्रापि कथं नैरपेक्ष्यम् अभिधीयते?



(अ)तत्र कैश्चिद् आचार्यैर् नैरपेक्ष्य-परिग्रहः,

अत्राप्य् अपरैर् आचार्यैर्

इति योजना-भेदान्

न पौनरुक्त्यादि-दोषः ॥

अथवा तत्र 'शरणं व्रज' इति विहितस्य साध्योपायस्य नैरपेक्ष्यं विहितम् ।

अत्र तु सिद्धोपायस्य परस्य ब्रह्मण इति विशेषः ।



प्रपत्त्य्-अपेक्षा

तथा ऽपि,


प्रपत्त्या ऽपि नैरपेक्ष्यं

सिद्धोपायस्य भगवत



इति न मन्तव्यम् -

'शरणं व्रज' इति विधानस्यैवायोगात् ।


स्वतन्त्र-सहकारि-नैरपेक्ष्यम्

इदम् एव हि नैरपेक्ष्यं प्रामाणिकैर् अभिधीयते -

यत् स्वतन्त्र-सहकारि-नैरपेक्ष्यम् ।

तथा न प्रतिपत्ति-नैरपेक्ष्यं प्रामाणिकैर् अभिधीयते ।

किं तु स्वतन्त्र-सहकारि-निरपेक्षत्वम् ।

स्वाधीन-सहकारि-सापेक्षत्वं तु

भगवतो भाष्यकारादिभिर् अभिधीयत एव ।

अन्यथा ईश्वरत्वस्यैव परित्याग-प्रसङ्गः ।

न खल्व् ईशितव्यम् अन्तरेणेश्वरत्वं सम्भवति ।(5)

अतः


प्रपत्ति-प्रसादितस्यैवेश्वरस्य मोक्ष-प्रदत्वं

तन्-नैरपेक्ष्य-भञ्जकम्



इत्य् अविचारकाणां वचनम् । (5)

अतः प्रपत्ति-व्यतिरिक्त--भक्ति-योगादि-नैरपेक्ष्यम्

अत्रैक-शब्देन विवक्ष्यत

इति निर्णयः ।



तादधीयम्

प्रपत्ति-स्वरूपम् अपि भगवद्-आयत्तम्

इति न तत्-सापेक्षतादि-दोषः ।

तेन


भगवान् एव साक्षान्-मोक्ष-साधनम् ।

इतरत् तत्-प्रसादनं,

तद्-अपि च तद्-अङ्गादिकं च तद्-अधीनम्



इति ॥





(सर्व-फल-)साधारणम्

एक-शब्दस्य साधारण-वाचित्वे ऽपि

भगवतस् सकल-फल-प्रदत्वं प्रतीयते ।

एकं = सर्वेष्व् अपि फलेषु प्रदातृत्वेन साधारणं माम्

इत्य् अर्थः ।



वैलक्षण्यम्

"एके मुख्यान्य-केवलाः"

इत्य् एक-शब्दस्यान्य-पर्यायत्वेन वैलक्षण्य-वाचकत्वे

"ब्रह्मणि श्रीनिवास" इतिवच्

छ्रियः-पतित्व-लक्षणं वैलक्षण्यं प्रकाश्यत

इत्य् आहुर् आचार्याः । (4)

तेन श्रीमन्-नारायण-शब्दार्थो ऽपि सिध्यति ।




शरणं व्रज

शरण-शब्दः पूर्ववद् व्याख्येयः ।

'व्रज' इति "गत्यर्था बुध्यर्था" इति न्यायेन

विश्वास-प्रार्थना-पूर्वकम्

आत्म-रक्षा-भर-न्यासं प्रतिपादयति ।



पूर्वार्ध-सङ्ग्रहः

एवं वाक्यार्थः—


उपायान्तराशक्त्यादि-युक्तस् त्वं

माम् एकं शरणं व्रज



इति ॥

अथवा


कर्म-योगादीन् अङ्गत्वेनास्वीकृत्य

माम् एकं शरणं व्रज



इति ।


न वर्णाश्रम-धर्मादि-स्वरूप-त्यागः

यत् तु वर्णाश्रम-धर्मादि-स्वरूप-त्यागं सर्व-धर्म-परित्याग-शब्दार्थं वर्णयन्ति

तेषां श्रुति-विरोधान्, न्याय-विरोधात्, प्रपत्ति-प्रतिपादक-तत्-तद्-अध्याय-विरोधात्, सम्प्रदाय-विरोधाच् च यथेच्छाचार-श्रद्धेव मूलम्

इति सन्तो न बहु-मन्यन्ते ।


प्रीतिः, लोकोपयोगः

उक्तं हि प्रपत्त्य्-अध्याये—


प्रियाय मम विष्णोश् च

देव-देवस्य शार्ङ्गिणः ।

मनीषी वैदिकाचारं

मनसा ऽपि न लङ्घयेत् ॥

यथा हि वल्लभो राज्ञो

नदीं राज्ञा प्रवर्तिताम् ।

लोकोपयोगिनीं रम्यां

बहु-सस्य-विवर्धिनीम् ॥

लङ्घयन् शूलम् आरोहेद्

अनपेक्षो ऽपि तां प्रति ।

एवं विलङ्घयन् मर्त्यो

मर्यादां वेद-निर्मिताम् ॥

प्रियो ऽपि न प्रियो मे ऽसौ

मद्-आज्ञा-व्यतिवर्तनात् । (5)



इति ।




सकृत्त्वम्

अत्र च "सकृत्-कृतश् शास्त्रार्थः" इति न्यायेन

प्रपदनानुष्ठानस्य स्वतः प्राप्तं सकृत्-कर्तव्यत्वं

"आवृत्तिर् असकृद् उपदेशात्" इत्य् उक्त-ब्रह्म-विद्यात्व-साधारण्याद् अपोदितम् अपि


"सकृद् एव हि शास्त्रार्थः

कृतो ऽयं तारयेन् नरम्"



इत्य्-आदिभिर् वाक्यैर् उत्तभ्यते ।

इदम् एव हि सकृत्त्वम् अभिप्रेत्य

शरणागति-मन्त्रे ऽपि 'प्रपद्ये' इति वर्तमान-निर्देशः । (4)

प्रपदनस्य तत्-काल-मात्र-सम्बन्ध एव हि

तत्र कर्ता वर्तमानत्वेन व्यपदिश्यते ।



अपोहाः

एवं-विधस्यापि शरण-वरणस्योपादान-वेलायां

तत्र तत्र


शरणागतिस् सम्बन्ध-ज्ञान-मात्रम्, अधिकारि-विशेषण-मात्रम्, सिद्धोपाय-प्रतिपत्ति-मात्रम्, अनिवारण-मात्रम्, अनुमति-मात्रम्, अचिद्-व्यावृत्ति-मात्रं, चेतस्-समाधान-मात्रं, चैतन्य-कृत्यम्



इत्य्-आदिकं यद् अभिधीयते

प्रपत्ति-शास्त्र-निष्ठैः कैश्चिद् विद्वद्भिस्

तत् सर्वं


विधेय-भूत-- भर-न्यासात्मक-- प्रपत्त्य्-अनुष्ठानान्तर्गत-- तत्-तद्-अर्थ-प्रकाशनाभिप्रायेण



इति तात्पर्यान्तर-कल्पनया परिहर्तव्यम् ॥


निर्वाहः

तथा हि—

अस्ति खलु भगवति भरं न्यस्यतः शेषत्व-ज्ञानं,

तद् एव खलु सम्बन्ध-ज्ञानम् इति तैर् अभिधीयते ।

तच् च श्रवणाद् एव सिद्धम्

अधिकारोपाय-फल-दशास्व् अनुवर्तते च ।(4)

तस्मिन् प्रपत्तित्व-व्यवहारो राजान्तरङ्ग-पुरुषे राजत्व-व्यवहारवद्

इति न विरोधः ।

एवम् अर्थान्तरेष्व् अपि स्वयम् एवोहनीयम् ।

तेषां स्वरूपम् एव प्रदर्शयामः ।

अधिकारि-विशेषणं स्वर्ग-काम इतिवत् फलाकाङ्क्षा ।

सिद्धोपाय-प्रतिपत्तिर् "ईश्वरः सिद्धोपाय" इति निश्चयः ।

अनिवारणं संरक्षतो भगवतः प्रातिकूल्य-वर्जम् अपराधाननुष्ठानम् इत्य् अर्थः ।

तच् च प्रपत्त्य्-अङ्गम् एव - प्रातिकूल्य-वर्जनात्मकत्वात् ।

अनुमतिः स्वयम् एव रक्षणे प्रवर्तमानस्य

तत्-प्रीति-संधुक्षणं तद्-भर-न्यासात्मकं च -

एतत् प्रपत्तिर् एव ।

न चेत् तद्-अविना-भूतं यत्-किंचिद्-अङ्गं भवतु -

तथा ऽपि च न दोषः ।

चित्त-समाधानं = भगवति स्वीकृत-भरे निर्भरत्वानुसन्धानेन समाहित-चित्तत्वं,

तच् च प्रपत्ति-फलम् एव ।

चैतन्य-कृत्यं = स्वयं ज्ञातृत्वात् स्व-ज्ञानानुगुण-स्वोचित-कृत्यानुष्ठानम् ।

(ईदृशम्) अन्यथा सम्बन्ध-ज्ञानाद्य्-अङ्गीकारेण

भर-न्यास-रूप-प्रपत्ति-स्वरूप-निराकरणे

बहु-प्रमाण-विरोधः, सत्-सम्प्रदाय-विरोधः, विधि-वैयर्थ्यं, मूल-मन्त्राद्य्-अर्थ-विभाग-विरोधो, न्याय-विरोधश् च प्रसज्येत ॥

एवम् 'अ-चिद्-व्यावृत्ति-मात्रम्' इत्य्-आदि-शब्दानाम् अर्थो निर्वाह्यः ।

नैते ह्य् अर्थास् साक्षात् प्रपत्ति-स्वरूपम् ।

तथा ऽपि प्रपत्त्य्-अनुष्ठातॄणां सम्भवति ।

एतावतैतेषु प्रपत्ति-व्यवहार

इति न सङ्कटं किंचित् -

औपचारिक-व्यवहारस्य सर्वत्र सुलभत्वात् ।

तथा च "न्यास इति ब्रह्म" इत्य्-आदिकम् अपि

सिद्धोपाय-प्राधान्येन ब्रह्मणि प्रतिपत्त्यर्थम्

औपचारिकम् एव ।

न खलु सिद्ध-साध्योपाययोः स्वरूपैक्यं सम्भवति ॥(4)





उत्तरार्ध-सङ्गतिः

एवं पूर्वार्धेन प्रपत्त्य्-अनुष्ठानं विधाय न्यस्त-भरम् अधिकारिणम्

उत्तरार्धेन सर्व-पाप-मोक्षण-रूप-- तत्-फलोपदेश-पूर्वकं निश्शोकयति — 'अहम्' इत्य्-आदिना ।


'अहं' सर्व-पाप-मोक्षणोपयुक्त- ज्ञान-शक्त्यादि-सामर्थ्य-युक्तः

'त्वां' न्यस्त-भरतया निर्भरं त्वां

सर्व-पापेभ्यो मोक्षयिष्यामि ।





पापानि

अयं खलु सर्व-पाप-मोक्षण-प्रकारस्

स्वयम् एवाचार्यैः स्पष्टम् अभिहितः—


प्रारब्धेतर-पूर्व-पापम् अखिलं, प्रामादिकं चोत्तरं,

न्यासेन क्षपयन्न् अनभ्युपगत-प्रारब्ध-खण्डं च नः ।

धी-पूर्वोत्तर-पाप्मनाम् अजननाज्, जाते ऽपि तन्-निष्कृतेः,

कौटिल्ये सति शिक्षयाप्य् अनघयन् क्रोडी-करोति प्रभुः ॥



अयम् अर्थः ।

द्वि-विधं खलु पापम् -

पूर्वाघम् उत्तराघं चेति ।

पूर्वाघं च द्वि-विधम् -

प्रारब्धम् अप्रारब्धं चेति -

अनुमतम् अननुमतं चेति ।

उत्तराघं च द्वि-विधम् -

बुद्धि-पूर्वकम् अबुद्धि-पूर्वकं चेति ।

बुद्धि-पूर्वकं च द्वि-विधम् -

कृत-प्रायश्चित्तम् अकृत-प्रायश्चित्तं चेति ।



पाप-नाश-प्रकाराः

तत्र प्रारब्ध-व्यतिरिक्तं पूर्वाघम्

अबुद्धि-पूर्वम् उत्तराघं च

विद्यारम्भ-समये भक्ति-निष्ठस्य निवर्तते ।

तत्र पूर्वाघस्य विनाशः, उत्तराघस्याश्लेषः ।


पूर्वाघाः

प्रपत्ति-निष्ठस्य तु अप्रारब्ध-पूर्वाघ-निवृत्तिवत्

प्रारब्ध-पूर्वाघे ऽप्य् अननुमतांशो निवर्तते -


उपाय-भक्तिः प्रारब्ध-

व्यतिरिक्ताघ-नाशिनी ।

साध्य-भक्तिस् तु सा हन्त्री

प्रारब्धस्यापि भूयसी ॥



इति वचनात् ।

उपाय-भूता भक्तिर् यस्यास् सा उपाय-भक्तिः ।

साध्या भक्तिर् ययेति साध्य-भक्तिः ।

अयम् अर्थः— प्रपत्तिर् ह्य् उपायान्तर-भूतां भक्तिं

स्वयम् अङ्ग-भूता सती प्रसाधयति ।

फल-भूतां तु भक्तिं

स्वातन्त्र्येण स्वयम् एव साधयति,

प्रारब्धं तु दुरितं नाशयति ।

अतो भक्तेः प्रपत्तिर् भूयसीति ।

अत एवैतद्-देहावसान एव मोक्षः ।


आर्त-दृप्त-विभागः

आर्त-दृप्त-विभागो ऽप्य्

अनेन न्यायेन सिद्धः ॥

ये खलु शरणागति-मन्त्रोच्चारणम् एव प्रस्थान-शङ्ख-नादीकृत्य

परम-पदं प्राप्नुवन्ति

त एव खल्व् आर्ताः ।

ये तु देहावसान-विलम्बं सहन्ते

ते दृप्ता

इति विभागः ।




उत्तराघाः

उत्तराघेष्व् अबुद्धि-पूर्वांशो

भक्ति-निष्ठस्येव प्रपत्ति-निष्ठस्यापि न श्लिष्यते ।

विवेकिनस् तु प्रपन्नाः

बुद्धि-पूर्वकम् उत्तराघम् एव नारभन्ते ।


प्रायश्चित्तम्

मध्यमाः पुनः प्रारब्धं पापं

यथाऽधिकारं प्रायश्चित्तेन परिहरन्ति ।

तत्रापि तत्-तत्-पापानुरूप-प्रायश्चित्तेषु शक्तौ सत्यां

तान्य् एवानुतिष्ठन्ति ।


अशक्तौ प्रपत्तिः

तद्-अभावे तु पुनः प्रपत्तिर् एव प्रायश्चित्तं भवति ।

अन्यथातिप्रसङ्गात्,

"अनन्य-साध्ये स्वाभीष्टे" इति वचन-विरोधाच् चेति । (5)

इदम् एव अभिप्रेत्योक्तं प्रपत्ति-विधान-शास्त्रे—


अपाय-संप्लवे सद्यः

प्रायश्चित्तं समाचरेत् ।

प्रायश्चित्तिर् इयं सात्र

यत् पुनः शरणं व्रजेत् ॥



इति ।

'अत्र' इति पदं प्रतिपदोक्त-प्रायश्चित्तासामर्थ्यं परामृशति,

असामर्थ्यस्य तत्र तत्र नियतत्वात् ।

विश्वास-टिप्पनी

रहस्यरत्नावलीहृदये वेङ्कटनाथार्यः स्पष्टं संवदति -


प्रपन्नऩुक्कु बुद्धि-पूर्वकापचारङ्गळ् पुगुन्दऩव् आगिल्

अवऱ्ऱुक्कु प्रतिपदोक्त-प्रायश्चित्त-योग्यतैय् इल्लाद पोदु

प्रपन्नऩुक्कुम् …

प्रतिपादितम् आऩ प्रभावत्तैय् उडैयत्त् आऩ प्रपत्ति-तऩ्ऩैये

मीण्डुम् प्रयोगिक्कुम् अदुवे

स्वाधिकारानुगुण-प्रायश्चित्तम् आगक् कडवदु






न प्रपत्ति-विरोधः

न चैतावता पुनः प्रपत्ति-विरोधः ।

संसार-मोक्षणार्थत्वात् पूर्व-प्रपत्तेः,

तादात्विक-भगवद्-अपचारोपशमनार्थत्वात् उत्तर-प्रपत्तेः ।

एक-फलत्वे हि पुनः-प्रपत्ति-दोषः ।





लघु-दण्डः

ये तावद् अस्मदादिवत् कठिन-प्रकृतयो

भगवद्-अपचारान् अपि बुद्धि-पूर्वान् लेशतो ऽनुतिष्ठन्ति,

न च प्रायश्चित्तं चरन्ति,

तेषाम् अ-विधेय-पुत्रादीनां पित्राद्य्-अपराध इव

हितैषिणा भगवतैव

लघु-दण्ड-प्रदानेनापचार-निवारणं क्रियते ।

उक्तं चाचार्यैः—


विवेकिनां प्रपन्नानां

धी-पूर्वागस्य् अनुद्यमः । मध्यानाम् अनुतापादिः

शिक्षा कठिन-चेतसाम् ॥



इति ।

न खलु राज-पुत्राणां

राजापराधे ऽपि

भृत्यवद् दण्ड-करणम् ।


"लघुर् दण्डः प्रपन्नस्य

राज-पुत्रापराधवत्"



इति चाभिधीयते ।


यम-विषय-वारणम्


"न खलु भागवता यम-विषयं गच्छन्ति ।

इहैवैषां केचिद् उपप्लवा भवन्ति,

खञ्जा भवन्ति, काणा भवन्ति, अविधेय-पुत्रा भवन्ति"



इत्य्-आदि च श्रूयते ।


"परिहर मधुसूदन-प्रपन्नान्,

प्रभुर् अहम् अन्य-नृणां न वैष्णवानाम्"



इत्य्-आदि च प्रसिद्धं यम-वचनम् ।


"भवतां भ्रमताम् अत्र

विष्णु-संश्रय-मुद्रया"



इत्यत्रापि यम-वचनं श्रूयते ।






फलम्

अतः कृत-कृत्यस्याधिकारिणः

केनाप्य् उपायेन सर्व-पाप-मोक्षणं कृत्वा

मनोरथ-सुलभेन वैकुण्ठ-वैमानिकोन्नीतेन महारथेन स्वात्मानं प्रापय्य

सर्व-देश-सर्व-कालाद्य्-अनुगुण-- कैङ्कर्य-साम्राज्यं प्रयच्छति

भगवान् श्रियः-पतिर्

इति सर्वं सुलभम् -

अनिष्ट-निवृत्तेर् इष्ट-प्राप्ति-पर्यवसायित्वात् ,

"माम् एवैष्यसि" इति (प्राक्तने हि श्लोके) पूर्वोक्तत्वाच् च ।



मा शुचः


"मा शुचः" — पूर्वं भवतश् शोकः

पुनर् अधिकारान्तर-निवेशाद्

गुण-कोटिम् आटीकते ।

इदानीं सर्वज्ञे परम-कारुणिके सत्य-सङ्कल्पे मयि स्वीकृत-भरे

पुनश् शोचसि चेद्

अनाभिज्ञ-कृत्यम् एवापाद्येत



इति भावः ॥



महा-वाक्यम्

अत्रापि शरणागति-मन्त्रवद्

अमूनि त्रीण्य्-अवान्तर-वाक्यान्य्

एक-वाक्यतां भजन्ते ।

अयम् अर्थः—


उपायान्तरानधिकृतस् त्वं

सर्व-सुलभत्व--सत्य-सङ्कल्पत्व-- सर्व-फल-प्रदत्व--करुणादि- परिकर-परिकर्मितं माम् एकम् एव शरणम् अध्यवस्य

आनुकूल्य-सङ्कल्पादि-परिकर-पञ्चकोपेतम् आत्म-रक्षा-भर-न्यासं कुरु ।

सर्व-शक्ति-परम-कारुणिकत्वादि-गुणोपेतो ऽहं न्यस्त-भरं 'त्वां सर्व-पापेभ्यो मोक्षयिष्यामि' ।

स्वीकृत-भरे मयि जाग्रति

त्वं तु निस्संशयस् सुखम् आस्व।



इति ।



विधिः

तथा चायम् अत्र विध्य्-अर्थः—


सर्व-पाप-निवृत्ति-पूर्वक- परमात्म-प्राप्ति-कामो ऽकिंचनस्

तम् एव भगवन्तं शरणम् उपगच्छेद्



इति ॥



भाष्यकारानुक्तिः

न च


भाष्यकारैर् एतस्य वाक्यस्याङ्ग-प्रपत्ति-परत्वेन योजनायाः कृतत्वात्

न स्वतन्त्र-प्रपत्ति-परत्वम्



इति भ्रमितव्यम् ।


सर्व-फल-प्रदत्व-प्रसिद्धिः

अयं खलु भाष्यकाराणाम् अभिप्रायः—


यथा खलु भगवान् "सकल-फल-प्रदस्" तत्र तत्र जोघुष्यते

तद्वत् प्रपत्तिर् अपि सकल-फल-प्रदायिनी—


अनन्य-साध्ये स्वाभीष्टे

महा-विश्वास-पूर्वकम् ।

तद्-एकोपायता-याच्ञा

प्रपत्तिश् शरणागतिः ॥



इति वचनात् ।

तथा चायम् अर्थस् सम्पन्नो भवति ।

प्रपत्तेस् सकल-फल-प्रदत्वाद्

अङ्गत्वेन निवेशे भक्ति-योगादीन् अपि साधयितुं शक्नोति



इति भाष्यकारैर् अभिधीयते ॥

एवं च सति


भक्ति-योगाद्य्-अनुष्ठान-विरोधि-- प्राचीन-पाप-तरण-कामस्य

कृच्छ्र-चान्द्रायणादि-- तद्-उचितोपायान्तराभावेन

तत्-स्थान-निविष्टा प्रपत्तिर् यथा भक्ति-योगादीन् सम्पादयति,

एवं सर्व-पाप-तरण-कामस्य

तद्-उचितोपायान्तराभावेन तत्-स्थान-निविष्टा प्रपत्तिस्

स्वतन्त्रा सती

सर्व-पाप-मोक्षणं करिष्यति



इति भाष्यकाराणां हृदयम् -



मोक्ष-साधन-श्रुतिः


"यो ब्रह्माणं विदधाति पूर्वं

यो वै वेदांश् च प्रहिणोति तस्मै,

तँ ह देवम् आत्म-बुद्धि-प्रकाशं

मुमुक्षुर् वै शरणम् अहं प्रपद्ये"



इति श्रुताव् एव

साक्षान्-मोक्ष-साधनतया प्रपत्ति-विधानात्,

तद्-उपबृंहणत्वाच् चरम-श्लोकस्य ।

एतत् सर्वम् अभिप्रेत्योक्तम् आचार्यैः—


सुदुष्करेण शोचेद् यो

येन येनेष्ट-हेतुना ।

स स तस्याहम् एवेति

चरम-श्लोक-सङ्ग्रहः ॥



इति ।




अधिकार-नैरपेक्ष्य-पुरस्-क्रिये

विशिष्टानुवादौ च तैर् एव प्रकटितौ—


अधिकारं पुरस्कृत्योपायस्य निरपेक्षताम् ।

एक-शब्देन वक्तीति केचिद् वाक्य-विदो विदुः ॥



इति ।


नैरपेक्ष्यं पुरस्कृत्य

विहितस्य लघीयसः ।

उपायस्याधिकारं तु

शोक-द्योत्यं विदुः परे ॥



इति ।

द्वयम् अत्र प्रकाश्यम् -

आकिञ्चन्यं नैरपेक्ष्यं चेति ।

अत्र तावद् एके खल्व् आचार्यास्


सर्व-धर्म-परित्याग-शब्देन आकिञ्चन्य-रूपम् अधिकारम् अनूद्य

'माम् एकम्' इत्य् एक-शब्देन नैरपेक्ष्यं प्रकाश्यत



इत्याचक्षते ।

अन्ये तु


सर्व-धर्म-परित्याग-वचनेनैव

शरण-वरणस्य विशेषणत्वेन नैरपेक्ष्यम् अभिधेयम् ।

'मा शुचः' इति वचनेन

उपायान्तरानधिकार-निमित्त-- शोक-प्रतिक्षेप-वचनात्

तद् एवाकिञ्चन्यम् अधिकारतया द्योत्यते



इति कथयन्ति ।

उभयेषाम् आचार्याणाम्

आकिंचन्यं नैरपेक्ष्यम् अप्य् अनुमतम्

इति न कश्चिद् अर्थ-विरोधः ।

केवलं वाक्य-योजनायाम् एव भेदः ॥


नित्य-नैमित्तिकं कर्म


नित्य-नैमित्तिकं कर्म

स्वतन्त्राज्ञानुपालनात् ।

प्रपन्नानां तु कर्तव्यम्

इति वेदान्त-निर्णयः ॥

शरणागति-निष्ठा हि

परमैकान्तिनो मताः ।

तेषां कैङ्कर्य-रूपेण

कर्तव्यं कर्म निर्मलम् ॥

इत्य् एवं भाष्यकारैश् च

तच्-छिष्यैर् अपि देशिकैः ।

सत्-सम्प्रदाय-नियमस्

तत्-तन्-नित्येषु वर्ण्यते ॥



इत्थं प्रमाणाविरोधेन

द्वयोर् अपि पक्षयोर् अर्थान्तर-सम्भवे



आधुनिक-विप्लवः

कैश्चिद् आधुनिकैस् सर्व-धर्म-स्वरूप-त्याग- रूपार्थान्तर-कल्पना

प्रमाण-विरोधात् प्राक्तनाचार्य-ग्रन्थ-विरोधात्

आसेतु-हिमाचलं श्रीमद्-रामानुजाचार्य-सिद्धान्तानुष्ठान-विरोधात्


"श्रुति-स्मृत्य्-उदितं कर्म

(यावच्छक्ति-परात्मनः ।

आराधनत्वेनापाद्य

सोर्ध्वपुण्ड्रश्च तर्पयेत्॥’’)"

(पराशरभट्ट-नित्य-ग्रन्थः)



इति स्वाचार्य-वचन-विरोधात्

प्रपत्त्य्-अध्याय एव

"अविप्लवाय धर्माणां" इत्यारभ्य


"मनीषी वैदिकाचारं

मनसा ऽपि न लङ्घयेत्"



इति विश्व-जगन्-मातुर् विष्णु-पत्न्या वचन-विरोधाच् च

प्रामाणिकानां चेतसि

न चमत्कारम् आविष्करोतीत्य् एषा दिक् ॥




"इमान् लोकान्"

इत्थं यावच्-छरीर-पातं निरपराध-कैङ्कर्य-पराणां परमैकान्तिनाम्

अनितर-सुलभेन देव-यानेन परम-पदं प्राप्य


"परं ज्योतिर् उपसम्पद्य

स्वेन रूपेणाभिनिष्पद्यते"



इति श्रुत्य्-उक्त-क्रमेण

यथाऽवस्थित-स्वरूपाविर्भाव-पूर्वक- +असंकुचित-ब्रह्मानुभवेन

तत्-पूर्वकेण सर्व-देश-- सर्व-काल-- सर्वावस्थोचित-- सर्व-विध-कैङ्कर्य-लाभेन च

नित्यम् एवावस्थानम्

इति "इमान् लोकान्" इत्य्-आदि-श्रुतिः प्रातिष्ठिपत् ॥



कैवल्यम्


न ब्रह्म-प्राप्तिः

यत् तु कैश्चिद् उच्यते—


ज्ञान-योग-निष्ठः केवलो ऽप्य्

अर्चिरादि-मार्गेण परम-पदं प्राप्य

भगवन्तं दृष्ट्वा

भगवद्-अनुभव-वैमुख्येन

स्वात्मानम् एवानुभवन्

परित्यक्त-पत्नीवत् कोणे कुत्रचिद् आस्त



इति,

तत् सूत्र-भाष्यादि-विरुद्धत्वात्

बहु-प्रमाण-विरोधाद्, युक्ति-विरोधाच् च

नास्माभिर् अनुमन्यते ।

"श्रुतौपनिषत्क-गत्य्-अभिधानाच् च"

इत्य् अस्मिन् सूत्रे

ब्रह्म-विदाम् एवार्चिरादि-गमन-पूर्वकं ब्रह्म-प्राप्तिर्

इत्य् उपपादितम् ।

दहर-विद्यायाम् अपि प्रजापति-वाक्ये

जीव--पर-ब्रह्म-प्राप्ति-रूप— फल-निर्देशो

जीवानुसन्धानस्य ब्रह्म-विद्या-शेषत्वेनैवेति

भाष्यकारैर् अभ्यधायि ।



प्रकृति-मण्डले हि

तद् यथा -

ब्रह्म-विद्या-फलत्वेन उपसंहृतम् इति (कारणेन),

तेन ज्ञान-योगस्य ब्रह्म-विद्याङ्गत्वे

अर्चिरादि-मार्गेण परम-पद-प्राप्त्य्-आदिकम् अस्ति ।

कर्म-ज्ञानयोर् अङ्गि-फलेनैवाङ्गानां फलवत्त्वम् ।

स्वातन्त्र्ये, पुनः प्रकृति-मण्डल एव

यत्र कुत्राप्य् अवस्थाने

जीवात्मानुभवः फलम् ।

तद् एवोच्यते भगवता पराशरेणापि—


"योगिनाम् अमृतं स्थानं

स्वात्म-सन्तोष-कारिणाम्"



इति ।

अत्र स्थानस्य +अमृतत्व-वचनं

चिर-कालावस्थान-परम् ॥

अथवा जीव-स्वरूप-नित्यत्व-परम् ।

तदा तु "स्थानम्" इति च स्वरूपम् एवोच्यते ।



ब्रह्म-विद्यायाम् एवार्चिरादि-मार्गः

ब्रह्म-विद्यायाम् एवार्चिरादि-मार्गेण परम-पद-प्राप्तिर्

इत्य् एतद् अपि

तेनैव पराशरेण विशदम् उक्तम्—


एकान्तिनस् सदा ब्रह्म-

ध्यायिनो योगिनो हि ये ।

तेषां तत् परमं स्थानं

यद् वै पश्यन्ति सूरयः ॥



इति ।

उपाय-दशायां 'रामानुजम्' इतिवद् ब्रह्म-शरीर-भूत-स्वात्मानुसन्धायिनः,

'लक्ष्मण-पूर्वजम्' इति स्वात्म-शरीरक-परमात्मानुसन्धायिनो वा

ब्रह्म-ध्यायिन एव

फल-दशायां त्व्

असंकुचित-ब्रह्म-ज्ञान-रूपत्वात्

सदा ब्रह्मानुभव-सिद्धिः । (4)

पूर्वोक्तस्य केवलस्य तु नेति विभागः ।



अस्थिरता

तस्यापि तत्-फलान्ते


"सर्वे च्यवन-धर्माणः

प्रतिबुद्धस् तु मोक्ष-भाक्"



इति च्यवन-धर्मत्वम् उच्यते ॥

तथा च "पूर्व-कर्म-विशेषात्

पुनर् विषयानुभवो ऽपि च न सम्भवति"

इति च्यवन-धर्मत्वं युज्यते ।

भागधेय-परिपाक-विशेष-वशात्

पुनर् भगवद्-उपासनम् अस्ति चेत्

फलतया ऽर्चिरादिना भगवत्-प्राप्तिर्

इति तत्त्व-विदां निर्णयः ।


विपरीत-वाक्य-निर्वाहः

तावता तस्याप्य् अपुनरावर्ति-वचनं युज्यतां नाम - को दोषः?

तेन पुराणेषु, तद्-व्याख्यानेष्व् आचार्य-ग्रन्थेषु

ज्ञान-योग-निष्ठस्यार्चिरादि-गमनानिषेधो यद्य् अस्ति

तत् तु भक्ति-योग-द्वारेणैवेति निर्णेतव्यम् ।

न पुनर् भक्ति-योगानङ्ग-भूत-- ज्ञान-योग-निष्ठस्य

साक्षाद् भगवत्-प्राप्तिर् अर्चिरादि-गमनं च भवति ।




युक्तिः

युक्ति-विरोधस् तु—


"परम-पदं गत्वा

भगवन्तं विहाय

स्वात्मानम् एवानुभवति"



इति कैश्चिद् अभिधीयमानः

किं सर्व-कर्म-विनिर्मुक्तः,

उत कर्म-वश एव वा?

अन्त्ये संसार्य् एव भवति, न तु मुक्तः ।

सर्व-धर्म-विनिर्मुक्तत्वे,

पुनः स्वाभाविकस्य +असंकुचित-ब्रह्मानुभवस्य सङ्कोचाभावाद्,

ब्रह्मानुभव-विच्छेद एव न स्यात् ।


न स्वेच्छया भगवत्-तिरस्कारः


"स्वाच्छन्द्याद् एव

पर-ब्रह्मानुभवं मुक्त्वाव् अतिष्ठते केवल"



इति हास्यम् एतत् ॥



नेश्वरेच्छया

सर्व-कर्म-विनिर्मुक्तस्य पर-ब्रह्मानुभव-विच्छेद-रूप-- महानर्थ-प्रवृत्त्य्-असम्भवात्


ईश्वर एक एव तस्मिन् विषये निगृह्णाति,

तेन तद्-अनुभव-विच्छेद



इति दुर्वचम् ।

ईश्वरो निष्कारणम् एव कुत्रचिन् निगृह्णाति चेत्

तस्य निर्हेतुक-निग्रहस् स्यात् ।(5)

स तु महान् दोषः ।

स-कारणं चेत् - कर्मैव हि कारणं,

तन्-निवृत्तम् एवेति प्राग् एवोक्तम् ॥

तद्-एक-देशानुवर्तने

मुक्तिर् एव न भवेद्

इत्य्-आदि-दोष-सहस्रेण दुष्टम् एव ।




निगमनम्

तस्माद् यः परमैकान्ती

भक्ति-प्रपत्त्योर् अन्यतरोपायेन भगवन्तं प्रसाद्यावतिष्ठते

स एव हि सिद्धोपाय-निष्ठः,

स चार्चिरादि-मार्गेण परम-पदं प्राप्नोति,

भगवन्तं प्राप्य,

भगवद्-अनुसारिभिः कैङ्कर्य-कलापैस् सर्वतो विलसतीति समञ्जसम् एतत् ॥


विमल-मति-विशेषाद् वीक्ष्य हेयान् पुमर्थान्

स्थिर-विनिहित-बुद्धिर् यस् तु कैवल्य-मुक्तः ।

पुनर् अपि च भवेत् सा संसृतिस् तस्य काले हरि-भजन-विपाकान् मुक्तिर् एवाथ वा स्यात् ॥






उपसंहारः


वरुण-निलय-कन्या-वल्लभस्यैव पादे

शरण-वरण-वाणी-तत्-पराणां नराणाम् ।

चरणम् अनितराणां निर्मलं निर्मलानां

शरणम् इह परत्राप्य् अन्वहं सम्प्रतीमः ॥




तस्माद् भवन्तम् अनवद्यम् अनन्त-पारं

सर्वज्ञम् ईश्वरम् अ-खण्डम् अ-कुण्ठ-धिष्ण्यम् ।

निर्वाण-धीर् अहम् इव वृजिनाभितप्तो नारायणं नर-सखं शरणं प्रपद्ये ॥




श्रीमत्-त्रय्यन्त-सिद्धान्त-

देशिकेन्द्रस्य सूनुना ।

रहस्य-त्रय-सारार्थो

वरदार्येण वर्णितः ॥



इति विश्वामित्र-कुलोद्भूतेन

निखिल-कवि-तार्किक-चूडामणिना

सर्व-तन्त्र-स्वतन्त्रेण

श्रीमद्-वरद-नाथापर-नाम्ना

कुमार-वेदान्ताचार्येण विरचिते

श्रीमद्-रहस्य-त्रय-सारार्थ-संग्रहे

चरम-श्लोकाधिकारस् तृतीयः ॥





Appendix - +Dyugangā द्युगङ्गा


Goals ध्येयानि

Dyugangā is a work group dedicated to the promotion of ever-victorious Hindu ideals and arts. It's current focus is in presenting important texts for easy study. Long term goal (https://rebrand.ly/dg-archive) is to save texts to last for millennia into the coming post-electronic/ industrial age.

The texts may be presented as


	audio files (eg: MahAbhArata audio book project1),

	as web pages (eg. Apastamba-gRhya-sUtra2, Apastamba-dharma-sUtra3, EkAgnikANDa commentary4, manu-smRti5, raghuvaMsha6, more kalpa-texts7, tattva-texts8, universal subhAShita DB9),

	as dictionaries (eg: stardict10)

	ebooks distributed on various platforms - (eg: vishvasa.github.io/book-pub11, amazon, google play - SVK12 SVT13 का14). Formats include md, pdf (A4, A5), epub, azw3, html, etc.



We distribute these for free, and under a CC BY 4.0 license. (Platforms may levy their fees.) You may subscribe to mail-streams for past and future announcements (dg15, hv16, san17).

The choice of material heavily depends on the special interests of its current lead (vedas, kalpa, purANa-s).


संस्कृतानुवादः

द्युगङ्गा नाम कार्यसंस्था - अजेयानां भारतीयपुरुषार्थपरिकल्पनानाञ्च, हिन्दुककलानाञ्च प्रसारणाय वर्तते।

तदीयस् स्थूलोद्देशोऽधुना प्रमुखग्रन्थानाम् अध्ययनसौकर्याय प्रस्तुतिः। ततो ग्रन्थ-सङ्कलन-केन्द्रम् इति वक्तुम् अलम्। दूरोद्देशस् तु (https://rebrand.ly/dg-archive) आधुनिक-शिला-तैल-युगात् परम् अपि सहस्राधिक-वर्षाणि यावद् ग्रन्थ-रक्षा।

ग्रन्थानाम् प्रस्तुतिर् ध्वनिसञ्चिकाभिस् स्यात् (यथा महाभारतपारायणप्रसारणे18), जाल-क्षेत्र-पृष्ठैर् वा (यथा विश्वासस्य मन्त्रटिप्पनीषु19, एकाग्निकाण्डटीका20), शब्द-कोशैर् वाऽपि (stardict21)। इमे ऽस्मत्-पक्षतो मुक्त-रीत्या प्रसार्यन्ते। सद्यश्च ग्रन्थाः संस्थाग्रण्या रुचिविशेषम् अनुसृत्य चिताः - वेदाः, इतिहास-पुराणानि, कल्प-वेदाङ्ग-ग्रन्थाश् चेति।



Contribution, contact

अस्मत्-सम्पर्कः - @gmail - vishvas.vasuki, ९५९१२ ६८५०६ (http://rebrand.ly/dyuganga